
КНЯЗЬ-КАРАСЬ
Вершы

КНЯЗЬ-КАРАСЬ

На дне разгульвае карась 
Ва ўсім бліскучым, быццам князь 
I пёркі флікерам гараць — 
Вачэй ніяк не адарваць.
Якраз употай, скрытна так, 
За ім цікуе злы шчупак.
Заўважыў небяспеку «князь» — 
Зарыўся з галавой у гразь.
He, карась зусім не горды: 
ГІроста ён такой пароды.
Тут ніякае заганы — 
Гэта ж гразевая ванна!
Карася яна, паверце, 
Выратоўвае... ад смерці.

ФЯДОТ I ЧОРНЫ кот

Па вулцы бег малы Фядот, 
Аж тут насустрач — чорны кот. 
Спыніўся хлопчык: што рабіць? 
I кот, збянтэжаны, стаіць.
Хоць ён шчыруе для людзей — 
Палюе пацукоў, мышэй, 
Аднак уведаў за свой век, 
Што часам любіць чалавек 
Пужнуць і крыкнуць наўздагон



Кату, што чорны, страшны ён... 
Няўжо і гэта хлапчанё 
3 людзьмі такімі заадно?

Фядот жа... раптам адступіў, 
Ката наперад прапусціў, 
Бо кот стары, па ўсім відаць, 
А старасць — трэба паважаць!

АНТОНАВЫ АНТОНЫ

Заўсёды з яблыкам Антон. 
Які ж гатунак любіць ён? 
Ды аднайменны з ім — антон. 
Ці не ў ягоны гонар так 
Назвалі яблыню, аднак?

Антон смяецца ва ўвесь рот: 
— Усё якраз наадварот!
У нас ёсць яблыневы сад, 
Расце антонавак там шмат.
Каб я любіў іх, даглядаў, 
Імя Антон мне бацька даў!

ПАПЯЛУШКА I ЦЯЛУШКА

Неяк 
Папялушка 
Пасвіла 
Цялушку.

ЗАКЛАДКА

Мошкі 
Наляцелі, 
На цялушку 
Селі.
I бяжыць 
Цялушка 
Да сваёй 
Пастушкі. 
Просіць 
Папялушку 
Пачасаць 
За вушкам. 
Потым 
Прамычала: 
— Г этай ласкі 
М-мала.
Я прашу, 
Хоць трошкі 
Пачашы мне 
Рожкі!

Насцін брат старэйшы Янка 
Даў ёй кніжачку-чытанку: 
— Як палову прачытаеш, 
Мой сюрпрыз ты атрымаеш. 
Насця тут жа, без прынукі, 
Узяла чытанку ў рукі 
1 гадзіны дзве чытала, 
Нават з месца не ўставала!



ПЛАКАЛІ АБЛОКІ...

Цёмныя 
Аблокі 
Надзімалі 
Шчокі. 
Крыўляліся,

Вось палова ўжо, здаецца... 
Чым пазначыць гэта месца? 
Можа, ў кніжцы ёсць закладка? 
Так, ляжыць вось... шакаладка!

Гэта ён, сюрпрыз ад брата, 
Толькі штосьці малаваты... 
Лепш паклаў бы брат «Алёнку», 
Тую, што на ўсю старонку!

3 таго часу Насця просіць: 
— Хай мне ўсе чытанкі носяць! 
Кніжку возьме, пагартае, 
«А закладка ёсць?» — спытае.

Пакапалі — 
Паплакалі. 
Затым — 
Развесяліліся. 
На радугу 
Садзіліся, 
За небакрай 
Каціліся.



ЦВЫРКУНЫ

0 Цвыркуны сядзяць на печы 
I спрачаюцца ўвесь вечар, 
Хто скакун сярод іх першы 
I чый строкат самы лепшы.

Пачалі яны гарэзіць: 
Хто каго ў чым апярэдзіць? 
To скакаць, бы ў цырку, рады, 
To выводзяць зноў рулады.

А бабуля аж да ночы 
He самкне ад шуму вочы. 
He стрывала — з ложку ўстала. 
— Ану сціхніце! — сказала. — 
Во пусціла кватарантаў: 
Проста нейкая джаз-банда! 
Раз не ведаеце меры, 
Праганю мятлой за дзверы!

Цвыркуны... адразу сціхлі, 
Бо да печкі т-а-а-к прывыклі!

0

ДЗЕД-ВЯЗАЛЬШЧЫК •

Перад Новым годам Ала 
Аднакласнікам сказала: 
— А мой дзед — вязальшчык лоўкі, 
Робіць розныя абноўкі. А



А ягоныя карункі — 
Як прыгожыя малюнкі. 
Ён шчыруе ўдзень і ўночы, 
Нават есці, піць не хоча.

Тут настаўніца сказала: 
— Дзівакоў такіх я знала. 
Прывядзі нам, Ала, дзеда, 
Як імя яго, паведай...

Аднакласнікам з хітрынкай 
Адказала так дзяўчынка: 
— А ў мяне няма сакрэтаў, 
Дзед Мароз звычайны гэта!

ГАРЭЗЛІВЫ МАЛАДЗІЧОК

Маладзічок смяшыць мяне, 
Ён натапырыў рожкі.
Вось-вось Мядзведзіцу бадне, 
Хоць страшнавата трошкі.

Нібы гарэза-казляня, 
Такі малы, няўклюда, 
А хоча да пачатку дня 
Яшчэ паспець усюды.

Аб хмарку чэшацца ілбом 
To Млечным Шляхам скача.
Аж высякае капытком 
Сузор’яў пыл гарачы.

Калі ж гарэза малады 
Паспее натаміцца, 
Захоча траўкі ён тады, 
На луг пачне садзіцца.

Хоць дзень амаль ужо відзён, 
Маладзічок не ўцерпіць: 
Збанок на плоце рогам ён 
Яшчэ крадком падчэпіць.

ЭЛЕКТРЫЧКА

Яна прыспешвае дзяцей, 
Лагодна так буркоча: 
— Ану, маляўкі, лезь хутчэй, 
Бо ехаць шмат ахвочых!

Гайдае трошкі на хаду, 
Дзятве якраз на ўцеху. 
I дзед, што спіць у бараду, 
Трасецца, бы ад смеху.

Гарэза добрая яна,
I люд у ёй вясёлы: 
Тут не сціхаюць гамана 
I жарты аніколі.

А ноччу сцішана дудзіць — 
Усіх дадому кліча.
Сама ўжо стомлена бяжыць 
I штось «пад нос» мармыча.



ПЧАЛА ЧМЯЛЯ 
ПРАГАНЯЛА 3 ВУЛЛЯ

Пчала 
Чапялою 
Чмяля 
Пачала 
Выганяць 
3 вулля.

Чмель ёй кажа: 
— Пачакайце! 
Пачастунку — 
Мёду — 
Дайце!

А пчала 
He частавала: 
Прэч 
3 вулля 
Чмяля 
Прагнала.

ЗАГАДКАВЫ ПАДАРУНАК

У дзень нараджэння Валерку 
Прынёс лепшы сябар талерку. 
Такую — вачэй не адвесці!
Нязручна з яе толькі есці:



Шырокая, плыткая дужа. 
Такі падарунак даў дружа...

Крыху разгубіўся Валерка: 
Як быць яму з гэтай талеркай? 
Тут сябар узяў падарунак: 
— Вось бачыш, прыгожы малюнак. 
Ніяк ты не ўцяміш, Валерка: 
Насценная гэта талерка!

ПОЎНЯ-ЛЮСТЭРКА

Поўня — дзіва незямное. 
Як люстэрка залатое!
У яго Зямля глядзіцца, 
Прыгажэйшай каб зрабіцца.

У яе ёсць шмат убораў, 
А найлепшы з іх каторы? 
Летні, восеньскі, вясновы? 
Ёй да твару ўсе абновы!

Хоць яна пра гэта знае, 
Ды ў люстэрка ўсё ж пытае: 
— Ты скажы яшчэ раз, поўня, 
Ці мне ёсць планета-роўня? 
— He, нічога на прыкмеце: 
Ты адна такая ў свеце!



ЗОРНЫ ЗВЯРЫНЕЦ

Максіму толькі сем гадоў, 
А спаць яму нібы й не трэба 
Ён назіраць заўжды гатоў 
За зоркамі на ясным небе.

Вось галаву задраў Максім: 
3 Мядзведзіцы вачэй не 
Яна з медзведзянём сваім 
Па крузе, як у цырку, ходзіць.

А цар звяроў — магутны Леў 
Рыхтуе новую засаду...
Цяльца схапіць мо захацеў 
I ловіць момант для нападу?

Нячутна Лебедзь дзесь плыве 
Над галавой штодня кругамі. 
Дракон касмічны там жыве, 
Па зорках Рыбы б’юць хвастамі.

На поўдні неба зорны Воўк 
Стаіць, ад старасці панылы. 
Угледзеў Зайца ён здалёк, 
Але дагнаць не мае сілы.

Звярынец гэты днямі спіць 
I прачынаецца штоночы. 
Тады Максім уверх глядзіць: 
Дазнацца хлопчыку карціць, 
Чые ж гараць у цемры вочы?



БАЛОТНЫ КЛОУН

Света кажа пра бусла: 
— Клоун ён балотны! 
Доказ нават прывяла: 
— Вунь які смяхотны.

КАМУ ТЧЭ ПАВУК ГАМАК

Непаседы павукі 
Ткуць няспынна гамакі. 
Для кусачых камароў, 
Мух-назолаў, матылёў. 
Сядзе нехта з іх, 

задрэмле, 
А павук дык рады вельмі! 
Возьме «госцейку» ў абдымкі 
На адну ці дзве хвілінкі, 
У гамак пасля загорне — 
Хай ляжыць сабе пакорна...

Мяккі, ўтульны той гамак, 
Ды лавушка ён, аднак. 
Тчэ павук, не спачывае... 
Мо таму і выжывае?
He лайдак ён — гаспадар, 
Наш памочнік, санітар.

Hoc даўжэзны прычапіў, 
Як у Бураціны,



А хадулі сам зрабіў 
3 двух пруткоў лазіны.

Па балоце ходзіць ён,
Быццам па арэне.
Смех во толькі не чуцён — 
Дзіўнае здарэнне!

Вунь і ў жабак маладых 
Знік настрой смяяцца. 
Мо набралі ў рот вады? 
He, сябры, яны заўжды 
«Клоуна» баяцца!

АВАДЗЕНЬ I ЧМЕЛЬ
Жартоўная казка

Раз авадню параіў чмель: 
— Злятай у парк на карусель.
Там ёсць такі атракцыён, 
Дык для цябе нібыта ён. 
Жывёлы гўртам там стаяць 
I не брыкаюцца, маўчаць.

Аж слінкі авадзень пусціў:
— А хто там ёсць? — удакладніў.
— Жывёл там, браце, шмат якіх: J 
Каровак, конікаў любых.
Каго захочаш, выбірай, 
Патрапіш у сапраўдны рай. \

Сабраўся хутка авадзень: 
— Я там прабуду цэлы дзень!
У парк ён тут жа паляцеў, 
Каля білетнай касы сеў.
3 кішэні грошыкі дастаў 
I ледзь не ўсе білеты ўзяў

Вось падышла чарга яго, 
А сесці, сесці на каго?
Зазумкаў злосна авадзень: 
— А дзе каровы, коні дзе? 
Кароўкі божыя адны, 
Дый то драўляныя яны.

А конікі стаяць якія:
Хоць скачуць, ды зусім не тыя! 
Яны адной, зялёнай, масці... 
А каб таму чмялю прапасці!

He стаў катацца авадзень: 
Прапаў дарэмна цэлы дзень.

* * *

' О О©С Q

Каровы ж на лужку ляжаць, 
Удзячныя, чмялю мычаць: 
— Ты даў ад злыдня адпачыць, 

_ Дык чым табе нам адплаціць?
Вазьмі вось цёплы сырадой, 
Напоіш ім увесь свой рой.



I кветак лепшых у траве 
Мы не кранём. Яны — твае. 
А ты прыдумай што яшчэ: 
Хай авадзень той уцячэ!

СКЛАДАНАЯ ЗАГАДКА

Просіць Воля за абедам 
Адгадаць загадку дзеда: 
— Хоць і б’юць яго, не плача, 
А ўсё скача, скача, скача... 
Хто, ці што яно такое? 
Назаві мне слова тое. 
Як загадку разгадаеш,
Прыз — цукерку — атрымаеш!

Дзед задумаўся: — Няйначай, / 
Гэта, — кажа, — конь гарачы. 0 \

Запярэчыла тут Воля:
— Нельга коней біць ніколі, 1 
Бо ад болю, крыўды слёзкі 
Ім таксама засцяць вочкі.
А скакун, які не плача, 
Вось жа ён — мой новы мячык! 
Але й твой адказ цікавы.
Паўцукеркі даць да кавы?

ПЛОМБА 3 ПЛАМБІРУ

Мама Волечцы 
Казала строга: 
— Ты не еш 
Марожанага 
Многа!

He паслухала 
Воля маму.
Вось і горла баліць, 
Зуб — таксама.

Як пламбіру 
Наелася ўволю, 
Стаматолаг 
Спатрэбіўся Волі.

Доктар кажа: 
— Твой зуб уратуем. 
Мы перш-наперш 
Яго запламбуем.

У дзяўчынкі 
Настрой сапсаваўся. 
Аж да сэрцайка 
Страх падабраўся.

Воля ў доктара 
Стала прасіцца: 
— Я сама



Паспрабую 
Лячыцца...

— Як?—
ІДікавіцца доктар. — 
Скажы нам.

— Запламбую я зуб свой... 
Пламбірам!

СЫНОК-РУЧАЁК

3 горкі ўніз ручай бяжыць, 
Як не спатыкнецца.
Ен ільдзінкамі звініць, 
Сонейку смяецца.

Яго звонкі галасок 
Рэчка-маці чуе: 
— Ну бяжы хутчэй, сынок, 
Бо цябе, мой пестунок, 
Так абняць хачу я!

НАСЛЕДНАЯ ВЕТЛІВАСЦЬ

Быў жолуд ветлівы заўсёды
I пацярпеў з такой нагоды: 
Зняў капялюшык, прывітаўся, 
Упаў — і на зямлі застаўся.

Потым, пэўна, жолуд прарасце, 
Бацьку-волата перарасце.
Будзе гадаваць ён зноў і зноў 
Ветлівых сыночкаў-жалудоў.

ЧАМУ МЫШАЛОУКУ 
ВЯРНУЛІ Ў КЛАДОЎКУ

Янка спачатку
спалохаўся крышку: 

Раптам з-за печы
з’явілася мышка.

Бацька адразу
пайшоў у кладоўку: 

— Трэба паставіць, — 
сказаў, — мышалоўку. 

Каб гэта госця
не грызла, не крала 

Hi макаронаў,
ні сыру, ні сала. 

Мышка, аднак,
абыходзіла лоўка 

Падрыхтаваную ёй 
мышалоўку.

Янка прыдумаў
тады ёй праверку 

I палажыў,
як прынаду,

цукерку.



Мышка чамусьці 
яе не кранула, 

Весела хвосцікам 
Янку вільнула.

Можа, яна 
не крадзе тут нічога, 

Толькі хвастом
падмятае падлогу?

Янкава маці 
ў бальніцы ляжала, 

Добрая мышка...
памочніцай стала!

Бацьку і сыну 
абодвум нялоўка...

Зноў у кладоўцы 
ляжыць мышалоўка.

АНТОН-РАЗУМНІК

Разумны гэтакі Антон — 
Бацькам дзясяткі носіць ён. 
Пра што ў яго хто ні спытае, 
На ўсё адказы хлопчык мае.

Салідна ён сябе паводзіць, 
He бегае зусім, а ходзіць. 
Хада павольная такая — 
Ад думак галава цяжкая.



Антону й ноччу дрэнна спіцца, 
Бо думку празяваць баіцца. 
Як раптам з’явіцца яна, 
А ён заснуў... Бяда адна!

Усім, хто просіць, 
дасць ён рады,

Аднак не вельмі 
хлопчык рады...

А можа, ён таму і сумны, 
Што не па ўзросту

стаў разумны?

Вясёлая дзяўчынка Ала 
Антону выйсце падказала: 
— Раз думкі галаву

займаюць дужа, 
Перакладзі іх лепш

у ранец, дружа!

КААЮЧЫ ДАВРАДЗЕН
Загадкі

ЦЫРКАЧ

Ён стаіць на коле 
На адной назе. 
Можа ўрок у школе 
Цыркавой ідзе?

Толькі кола тое
He бяжыць — ляжыць.
Што ж яно такое?
Хто на ім стаіць?

ігээ^д і пуінеігэ^

КАЛЮЧЫ ДАБРАДЗЕЙ

Хоць ён 
зброю мае — 

пікі,
Дабрадзей, 

аднак, 
вялікі.

Выпадкова як 
наступіш, 

Вось тады 
павойкаць 

мусіш.

жжод



РУЧНАЯ МЫШКА

vxmruv юэнсітйо^ uiw^ Q

To ёй хвост
прышчэміць 

крышку,

О

Ha стале пісьмовым 
з мышкай 

Першакласнік Стась 
гуляе.

To далонню 
прыціскае.

Церпіць гульні 
мышка тая.

Пад рукой 
сядзіць 

хлапечай, 
Як прывязаная

нечым.
He крыўдуе, 

не ўцякае...
Што ці хто 

яна такая?

МАХАЛЬНІК

Шпарка
крыламі 

махае,
Ды ніколі...

не ўзлятае.
xvduivg

«СМАЧНАЯ» ГАРА

Стаіць сярод луга 
духмянай гарой.

Ён так даспадобы
кароўкам 

зімой!

ЦЯРПЛІВЫ
ПРАЦАЎНІК

На спіне
ён горы 

носіць, 
А піць-есці

рэдка 
просіць.

пнээ somj

pcnugdag

ПЕРАЎВАСАБЛЕННЕ

Яна
спачатку 

ў полі
спее,

А пасля
ў каструлі

млее.
Ў назве

літару
адкінь —

I нырай
адчайна

ў плынь!
mined— vxhcdj

ДВА Ў АДНЫМ

Ты падумай, галава:
Ў адным слове — розных два. 
Прачытаўшы злева, справа, 
Зразумееш, у чым справа.

* * *
Ён ахоўнік. Злы, суровы
I брахун адначасова. 
Разам з тым, скажу адразу, 
Ён — даўгі адрэзак часу.

дог — го^

* * *

HOD — ЭОЦ

dno — oihj

На стале перад табою 
Каша ў місачцы гарою, 
Пачастунак ад каровы... 
I — сняданак твой гатовы!

* * *
Ноччу ён сапе, бывае. 
Нават спаць перашкаджае.
Хоць і розныя то рэчы, 
Ды сышліся тут дарэчы.

* * *
Спачатку ўспомні

хатнюю істоту, 
Якую лашчым мы

заўжды з ахвотай.
Наадварот

імя яе чытай:
Што выйдзе, тое

пальцам не кранай!
хош — uioyj



сіш — >mj

ЯК HI ЧЫТАЙ...

шптг[ gog

«СОНЯ»

Спіць зімою 
доўга ён, 

Бо пра мёд 
ягоны сон.

* * *
Па дне азёр і рэк 

вандруе ён.
1 хоць яму 

высока да варон, 
Імя яго 

перакруці, аднак, 
I ён варонай 

адгукнецца. Так?

Зусім не рэдкія ў прыродзе, 
Ёсць дзве расліны ў агародзе.

3 канца іх назвы прачытаеш
I зноўку... тое ж атрымаеш!



ЗАНЧЫКАВЫ ІМЯНІНЫ
Усмешкі-пацешкі

АДКУЛЬ
БЯРУЦЦА БАЦЬКІ?

Цягне Вовачка руку — 
Ён такі цікаўны: 
— Разабрацца не магу 
Я ў адным пытанні.

Нас, малых, буслы нясуць 
Нашым мамам, таткам, 
А дарослых дзе бяруць? 
Для мяне — 

загадка!

0

О ° 
хр о

ДОБРЫ РЭКС

Рэкс мой добры — цераз край: 
Хоча ў дружбе жыць і міры. 
Толькі скажаш: «Лапу дай!», 
На спіну ён брык: трымай... 
He адну, а ўсе чатыры!

ЗАШТО УКАРАЦІЛІ 
ЛЮТЫ

Мароз, завеі, дзень малы, 
Насы прастуджаныя, глоткі 
He лютаваў каб месяц злы, 
Укарацілі яго продкі.

ПАШКАДАВАЛА...

Анюта з мамаю штодня 
Гуляе раніцай у скверы. 
Аднойчы ўбачыла яна 
Маленькага ў калючках 

звера.

I тут, здаецца, ні з чаго 
Дала слязам Анюта волю: 
— Завошта, мамачка, ў яго 
Іголак столькі укалолі?

НАЧНЫ СЕРЫЯЛ

Рыгорка часта бачыць сны. 
Заўсёды ён да іх ахвочы. 
Замест кіно яму яны — 
Нібыта серыял начны... 
Ну хоць ты

не расплюшчвай вочы!

МОДНІЦА

Стаць модніцай хацела кураня, 
Ды толькі мода гэта... ў чым яна? 
Каб нештачка сваё у моду ўнесці, 
Чубатка стала... міні-яйкі несці!

ДЗЕ ВАЛАСЫ?

ДЗЕД-БЯЗМЕНАСМЕН

HOC I АКУЛЯРЫ

— Дзед наш рыначнікам стаў! 
Горда Стась сябрам сказаў. 
— Кожны тыдзень на базар 
Носіць з дачы ён тавар. 
А з сабой бярэ бязмен... 
Дзед у нас — бязменасмен!

— Дзе валасы згубіў ты, дзед? 
Пытанне дзеда не абразіла. 
Смяецца ён: — Прапаў іх след. 
Зусім, унучак, павылазілі.

— To ў бабы вылезлі яны: 
Да самых плеч аж 

паспускаліся.
Твае ж, дзядуля, — не мані! 
У бараду ўсе перабраліся.

Hoc міжволі
стаў ахвярай

Гэтых хітрых
акуляраў, 

Што вачам
аддана служаць,



Берагуць іх, 
з імі дружаць.

Так спрадвеку 
павялося,

Што сядзяць яны...
на носе.

Hoc цярплівы,
нос харошы, 

Моўчкі цягне
сваю ношу.

Ды злаваць
няма прычыны: 

Ён з вачамі —
твар адзіны!

ЗАЙЧЫКАВЫ ІМЯНІНЫ

Куртаты хвост у зайчанят, 
А вушы — надта ўжо даўгія. 
Таму й спытаў у таты Гнат: 
— Чаму яны растуць такія?

А тата кажа: — Чалавек 
Дзень нараджэння год чакае, 
Ну а ў касых — кароткі век, 
Чакаць ім часу не хапае. 
Таму ўрачысты дзень такі 
Яны штомесяц адзначаюць, 
А каб раслі хутчэй, бацькі



ПАЛАХЛІВЫЯ БАЦЬКІ

Хоць малы яшчэ Лявон, 
Спіць адзін у ложку ён. 
Тата ж з мамаю, відаць, 
Па адным баяцца спаць, 
I таму ў іх, лічыць сын, 
Ложак на дваіх адзін. 
Можа, ім прапанаваць 
Да сябе Лявонку ўзяць?

ПЕСІМІСТ I АПТЫМІСТ

Брат малодшы ледзь не плача: 
«Пасля дня зноў ноч, няйначай...» 
Брат старэйшы папраўляе: 
«Пасля ночы дзень бывае!»

ПРА РЫЖЫХ

Рыжы ранак надыходзіць, 
Сонца рыжае ўстае 
I далонню рыжай водзіць
Па зрыжэлай скрозь траве.

Выйду з ценю на паляну — 
Сонца хай не абміне.
3-пад рукі ўгару я гляну: 
Лашчы, рыжага, мяне!

ДЗВЕ СЯСТРЫ

У мяне сястра адна,
I таму крыху шкадую, 
Што ўсяго адна яна — 
Добра б мець яшчэ такую!

Сумаваў употай я:
Што рабіць з такой бядою?
Аж пакуль сястра мая
Ды не стала... медсястрою.

Памагла яна бацькам 
Хутка вылечыць хваробы.
На сабе я зведаў сам, 
Што сястрычка — лекар добры!

He хварэю болып нічым, 
Кінуў дрэнныя прывычкі, 
Ды галоўнае не ў тым... 
— У мяне, — кажу я ўсім, — 
Стала дзве цяпер сястрычкі!



БЯССОНШЦА

Андрэй не любіць доўга спаць, 
Хоць пяць гадоў малечы.
Гатовы й ноччу ён гуляць: 
Характар жа ў яго — 

хлапечы!

Усё заснула за акном.
Андрэй не спіць і кажа маці: 
— Навошта сонца свеціць днём, 
А не ўначы, як цёмна ў хаце?



ВЕТРЫК-МАСТАК
Казкі

ЦЫП-ЦЫП I ЖОЎЦІК

Кожную раніцу Жоўцік выходзіў з маці на прагулку. У яго было 
бесклапотнае, шчаслівае жыццё. Маці лавілаяму казюрак, здабыва- 
ла чарвячкоў, клікала, знайшоўшы смачнае зярнятка. Калі рабілася 
холадна ці з’яўлялася небяспека, загадвала: «Ко-ко, да мяне!» — 
і прыўзнімала крыло. Жоўцік прытуляўся да маці, соладка жмурыўся 
і засынаў. А пасля сну яму хацелася дурэць і бегаць.

Падчас адной прагулкі Жоўцік убачыў за высокай мета- 
лічнай сеткай мноства такіх жа, як ён, пісклят. Ён пачакаў маці, 
і яны разам пачалі разглядваць жоўтыя, белыя і шэрыя камячкі. 
Нарэшце ад чародкі куранят аддзялілася адно і падышло 
да сеткі. Кураняты доўга глядзелі адно на аднаго.



— Мяне завуць Жоўцік, — прадставіўся госць. — А цябе як?
Кураня бездапаможна азірнулася, нібы чакаючы падказкі, 

потым, успомніўшы нешта, абтрэслася і важна прамовіла:
— Цып-цып я.
Здзівіўся Жоўцік, але прамаўчаў. Ці мала якія імёны быва- 

юць. Потым ён паказаў на курыцу:
— Гэта мая мама... А твая дзе?
Цып-цып не ведаў, што адказаць, і нахіліўся, быццам 

убачыў на зямлі казюрку.
Тым часам высока ў небе з’явіўся каршун. Ён выплыў бяс- 

шумна, нібы пірацкі паруснік, і плаўна пайшоў па крузе.
— Ко-ко, да мяне! — занепакоілася курыца.
Жоўцік кінуўся пад выратавальнае крыло. А Цып-цып 

разгубіўся, не ведаючы, што рабіць. I раптам гучна паклікалі:
— Цып-цып-цып!
Пасярод двара стаяла жанчына і склікала куранят. Гэта 

была птушніца. Цып-цып з усіх ног кінуўся да яе. Жанчына 
падхапіла яго на бягу і ўзняла высока на руках, як узнімае маці 
дзіця. I хоць небяспека пагражала менавіта зверху, Цып-цып 
нават не зірнуў у неба. Яму было зусім не страшна. Забіўшы 
крыламі, ён закрычаў:

— Глядзіце, вось якая ў мяне мама!
Ах, як шкада было, што Жоўцік схаваўся пад крыло і нічога 

не бачыў!

САМЫ-САМЫ СМАЧНЫ ЯБЛЫК

Каля хаты, у якой жыў хлопчык Антось з бацькамі, быў 
невялікі сад. У ім раслі яблыні розных гатункаў. Тата Антося 
так падабраў іх, каб яблыкі былі ўсё лета і восенню. Сын ax-

вотна дапамагаў бацьку даглядаць сад. Разам з ім паліваў, бяліў
і падкармліваў дрэвы. Аднойчы ён пацікавіўся:

— Тата, навошта яблыні трэба падкармліваць — яны ж есці 
не просяць? Ты іх прымушаеш, як і мяне, есці нейкую крупча-
стую кашу.

— Яны і піць таксама не просяць, — тлумачыў бацька. —
Яблыні ж гаварыць не ўмеюць. Але падкормка ім падабаецца.

•
Яны за гэта потым шчодра аддзячаць, зразумеў?

Антось пагаджаўся з татам. Ён ведаў некалькі яблыне- 
вых «дзякуй». Гэта— прахалодны цень у летнюю спякоту,
калі так прыемна паляжаць пад разгалістым дрэвам на траве. 
А вясновая квецень! Штодня па некалькі разоў ён любаваўся 
бела-ружовым уборам саду. 3-за цвету зусім не было бачна 
лісця, і здаля белыя купы дрэў нагадвалі воблакі, якія селі ад- 
пачыць каля іхняй хаты. Калі ж Антось падыходзіў бліжэй, сад 
раптоўна пераўтвараўся ў зімовую казку. Квітнеючыя галінкі 
і пабеленыя ствалы, здавалася, скрозь аблеплены пушыстым 
снегам. Такое з многімі дзецьмі бывае: летам яны крыху суму- 
юць па зіме, а зімой — па леце...

Ці адчувалі яблыні дабро і ласку людзей? Так, адчувалі. 
Яны чулі ўсе харошыя словы, якія ім гаварылі, і нават адказвалі, 
толькі на сваёй, яблыневай мове. Асабліва ім падабаўся Антось. 
Калі хлопчыку карцела паспытаць зялёныя, недаспелыя яблыкі, 
дрэвы пачыналі трывожна шапацець і вышэй падымалі галінкі, 
каб ён не дастаў іх.

— Дурненькі, іх жа нельга есці, яшчэ жывот забаліць, — 
казалі яблыні адна адной. Затое пазней, калі паспявалі яблыкі,
яны, нібы рукі, працягвалі да Антося свае галінкі з самымі 
лепшымі пладамі.

Першай частавала хлопчыка невысокая разгалістая яблы- 
ня ранне-спелага гатунку, якую ўсе называлі «костачкай». Яе

яблыкі — дробныя, цвёрдыя і зялёныя, з рэдкімі чырвонымТ 
палоскамі, выглядалі не вельмі самавіта. Калі ж Антось 
надкусваў костачку, салодкі сок напаўняў рот. Звычайна хлоп- 
чык зрываў некалькі яблыкаў і з’ядаў іх, стоячы пад дрэвам. 
Тут яны здаваліся яму болын смачнымі. Антось з асалодай еў іх 
і раз-пораз паўтараў:

— Чуеш, костачка? Твае яблыкі — самыя лепшыя, самыя 
смачныя!

Яблынька аж замірала ўся — ніводны лісцік не шалахнец-і 
ца — ад радасці і замілавання. Яна слухала апетытны хрумст 
яблыкаў на хлапечых зубах і лавіла кожнае слова свайго «дэ- 
густатара». Калі ж Антось, сарваўшы некалькі костачак для 
сяброў, нарэшце адыходзіў, яблынька радасна шапацела- 
шаптала суседнім дрэвам:

— Вы чулі? Mae яблыкі — самыя лепшыя, самыя смачныя!
Неўзабаве на костачцы не заставалася ніводнага яблычка. 

Гэта ж былі самыя першыя і самыя смачныя яблыкі!
Тым часам на суседнім дрэве паспяваў белы наліў. Антось 

хутка пратаптаў сцяжынку і да гэтай яблыні. Хлопчык падоўгу 
стаяў пад ёй, выбіраючы самыя прыгожыя плады. Ён прагна еў 
белыя, мяккія, лёгкія яблыкі і ўслых нахвальваў:

— Гэта самыя лепшыя, самыя смачныя яблыкі!
А яблыня замірала, працягвала яму свае галінкі: частуйся, 

хлопчык! Калі Антось адыходзіў, яна з гордасцю шаптала су- 
седкам:

— Гэта мае яблыкі самыя лепшыя, самыя смачныя!
Пасля белага наліву, у канцы лета, з’явіўся штрыфель. 

Буйныя, чырвонапаласатыя, з мядовай жаўцізной, яблыкі 
можна было ўбачыць на дрэве здаля. Пераспелыя плады зрэд- 
ку зрываліся з галін і гулка шпокалі на сухую зямлю. Якраз 
такія ў першую чаргу любіў падбіраць Антось. Ён выціраў іх

Яб штаніну і тут жа пачынаў есці. Штрыфель радаваў і здзіўляў 
хлопчыка сваімі памерамі, непаўторным смакам і такой незра- 
зумелай, але запамінальнай назвай. Праўда, як ні частавала 
яблыня Антося, ён мог з’есці не больш двух яблыкаў зараз. 
Аднойчы хлопчык удзячным позіркам акінуў высокае дрэва 
і з захаплённем сказаў:

— Вось дык штрыфель! Самыя лепшыя яблыкі— гэта 
штрыфель!

Яму так падабалася слова «штрыфель», што ён паўтарыў яго 
двойчы. I яблыня-штрыфель таксама не прамінула пахваліцца 
перад суседкамі:

— Чулі, што сказаў Антось? Самыя лепшыя, самыя смач- 
ныя яблыкі — гэта мае!

Неўзабаве наступіла восень. На летніх яблынях трымаліся 
апошнія плады, і пачало ападаць пажоўклае лісце. I толькі на 
антонаўцы не было яшчэ прыкмет восені. На ёй віселі зялёныя 
крамяныя яблыкі і сакавітае лісце. Антось зрэдку падыходзіў да 
дрэва, аглядаў яго, але нават не спрабаваў сарваць яблык: ведаў, 
што будзе кіслы. Да таго ж ён мог пакуль пачаставацца штрыфе- 
лем — скрыня з ім стаяла ў кладоўцы.

Раптам пачалася восеньская непагадзь з дажджамі, вятрамі, 
і шмат антонавак пападала на зямлю. Тады бацька з Антосем ас- 
цярожна паздымалі ўсе яблыкі і паклалі іх у скрыні з саломай.

— Няхай даспяваюць, — сказаў бацька і паставіў скрыні на 
гарышча.

Ішоў час. Антось забыў пра антонаўкі ў скрынях, а бацькі 
не спяшаліся іх даставаць. Толькі пад Новы год бацька палез на 
гарышча і вярнуўся з кошыкам духмяных яблыкаў Маці выбра- 
ла самы прыгожы з іх і падала Антосю. Гэта быў круглы, жоўты, 
нібы сонейка, яблык. На ім цямнелася мядова-празрыстая пля- 
ма. На дне яе Антось разгледзеў некалькі семак. Ён надкусіў



антонаўку якраз на месцы гэтан загадкавай плямы. Адчуўшы 
незвычайны смак, хлопчык з асалодай удыхнуў пах надкусанага 

gw яблыка, і ў яго ледзь не закружылася галава. Яму здалося, што
ён раптам трапіў у лета і апынуўся на любімай лясной паляне.
На адным канцы яе рос духмяны чабор, на другім было шмат 
чарніц, у цэнтры чырванелі суніцы, а на месцы вырубкі разрос-

J ся маліннік. Ягады нібыта паспелі ўсе разам, і Антось назбіраў 
іх поўную жменю, кінуў у рот, а закусіў... кісліцай. Вось такі 
смак быў у гэтага яблыка. Калі ад яго застаўся адзін хвосцік, 
хлопчык раптам звярнуўся да бацькоў:

— А ці ведаеце вы, што самы-самы лепшы яблык — 
антонаўка?

-— Мы-то ведаем, — з усмешкай адказаў тата. — Вось 
толькі сама яблыня пра гэта не ведае. He чуе тваіх слоў, бо спіць , t 
зімою. — Ён па-змоўніцку перасміхнуўся з маці: яны ўжо чулі 
гэткія прызнанні сына летам...

— А я, а я... разбуджу яе! — нечакана выкрыкнуў Антось /
і выбег на двор. Бацькі не пайшлі следам, а з цікавасцю сталі 
назіраць за сынам з акна.

Антось падбег да антонаўкі і паспрабаваў страсянуць яе. ( .
Яблыня ледзь здрыганулася, і з галінак пасыпаўся снег. Хлоп- 
чык абедзвюма рукамі абхапіў дрэва і, задраўшы ўверх галаву, 
пракрычаў:

— Яблыня, прачніся! Ты мяне чуеш? Твае антонаўкі— /
самыя-самыя смачныя! Самыя-самыя лепшыя! Р

3 яблыні ізноў пасыпаўся снег, і ў ягоным шоргаце Антось 
разабраў працяглае: «Чу-у-ю»...

Антонаўка сапраўды пачала прачынацца. Ёй толькі шкада
было, што суседкі-яблыні спалі і не чулі прызнання хлопчыка. Z*

КОМ-БЛІН I вожык

Гэта адбылося на Масленіцу. Адна маладая гаспадыня за- 
хацела пачаставаць свайго сынка блінцамі. На жаль, першы блін 
выйшаў комам. Гаспадыня так і назвала яго — Ком.

Ком-блін пакрыўдзіўся на гаспадыню і збег ад яе праз акно. 
Ён каціўся ўсё далей і далей ад дому. Каціўся па мокрым снезе, 
плёхаўся ў лужыны, аж пырскі разляталіся ва ўсе бакі.

Спыніўся Ком на ўзлеску, каб крыху на сонейку абсохнуць. 
Толькі ўлёгся на леташняе лісце, як побач нешта зашамацела. 
Ком убачыў чыйсьці кірпаты носік, які тырчэў з клубка, утыка- 
нага іголкамі. Жывы клубок пасунуўся бліжэй і смешна засоп 
носікам.

— Ты хочаш мяне з’есці? — насцярожыўся Ком.
— Не-е, я не галодны.
— А як цябе завуць?
— Я — Вожык. А ты хто?
— Блін. Але гаспадыня назвала мяне Комам і я збег ад яе.
Яны былі чымсьці падобныя адзін на аднаго. Пазнаёміліся 

бліжэй, разгаварыліся. I тут на ўзлесак выбегла ліса.



— Ой, — спалохаўся Ком. — Уцякаць трэба, a то ліса мяне 
з’есць.

— Пачакай, — сказаў Вожык. — Мы перахітрым яе. Давай 
зробім так...

I Вожык патлумачыў Кому, што трэба рабіць. Потым ён 
накалоў на іголкі пажоўклае лісце і залез пад куст ядлоўцу на схіле 
рова. Ліса не заўважыла Вожыка, бо не зводзіла вачэй з Кома.

— Я з’ем цябе, Калабок! —сказала яна і аблізнулася.
— Я не Калабок. Я — Ком.
— А мне ўсё роўна. Я зараз цябе з’ем.
Ліса хацела схапіць Кома, але ён раптам адскочыў на край 

рова і шмыгнуў пад куст. Ліса кінулася за ім. Потым адбылося 
тое, што прыдумаў Вожык.

Ён выскачыў з-пад ядлоўца, скруціўся ў клубочак і пакаціўся 
ўніз замест Кома. Ліса бегла следам і радавалася, што ў яе будзе 
такі смачны абед.

Нарэшце Вожык скаціўся ў роў і ліса дагнала яго. Калі ж 
яна паспрабавала адкусіць ад Кома кавалачак, вострыя іголкі 
адразу ўпіліся ёй у язык. Ліса заенчыла ад болю і кінулася далей 
ад бяды ў лес.

Вожык распрастаўся, скінуў з сябе лісце і крыкнуў 
наўздагон лісе:

— На чужы каравай рот не разявай!
Ком выбраўся з-пад куста і падкаціўся да Вожыка.
— Дзякуй, дружа, — сказаў ён. — Уратаваў мяне ад лісы. 

Чым жа цябе аддзячыць?
Ком падумаў хвілінку і раптам прапанаваў:
— Давай, адшчыкні ад мяне кавалачак, пачастуйся!
I ён падставіў Вожыку свой падрумянены бок.
— А табе не будзе балець? — спытаў Вожык і асцярожна 

адшчыкнуў кавалачак румянай скарынкі.

— Я не хачу есці, — дадаў ён, — а гэта скарыначка будзе 
напамінаць аб табе.

I Вожык нанізаў яе на адну са сваіх іголак.
Ком так расчуліўся, што аж камяк падступіў да горла. — 

Паслухай, дружа, калі табе стане цяжка, голадна, ты пакліч 
мяне — і я вярнуся!

Ком пакаціўся далей, а Вожык глядзеў яму ўслед і думаў:
«Дарэмна ён крыўдуе на гаспадыню. Хоць і выйшаў у яе 

першы блін комам, затое які цудоўны атрымаўся Ком!»

ВЕТРЫК-МАСТАК

Малады вольны Ветрык жыў сам па сабе. Ён што хацеў, 
тое і рабіў. Насіўся над гарадамі і вёскамі, кудлаціў вершаліны 
таполяў, расчэсваў косы бяроз, уздымаў пыл на дарогах. Потым 
ён прыганяў дажджавыя хмары, каб ачысціць зямлю ад бруду. 
Калі ж яму надакучвала кружыць сярод будынкаў і дрэў, Ветрык 
узнімаўся ў неба і пачынаў гуляць з воблакамі. Ён то зганяў іх 
у статак, то расцягваў у доўгія белыя рушнікі, а потым звіваў 
колцы з пары і дыму, якія выляталі з заводскіх труб. У гэтай 
гульні, аднак, яму не хапала фантазіі. А што яшчэ можна зрабіць 
з воблакаў? I пачаў ён прыглядацца да ўсяго на зямлі...

Тым летам быў добры ўраджай на яблыкі. Усе дзеці бегалі 
з імі ў руках. Неўзабаве і ў небе з’явіўся яблык. Вялізны яблык 
белага наліву. Гэта было першае, што зляпіў з воблака Ветрык. 
Потым яму захацелася скапіраваць прыгожага каня, які пасвіўся 
на лузе. Конь атрымаўся шэры, з «яблыкамі», такой жа грывай 
і доўгім хвастом.

Фігура, напэўна, удалася, бо на зямлі многія людзі звярнулі 
ўвагу на незвычайнае воблака. Асабліва радаваліся гэтаму

цуду дзеці. На вуліцы аднаго з пасёлкаў некалькі хлопчыкаў 
і дзяўчынак, задраўшы галовы ўверх, тыкалі пальцамі ў неба. 
Болып за ўсіх здзіўлялася і весялілася бялявая дзяўчынка 
з касічкамі. Сяброўкі звалі яе Алёнай. Яна так спадабалася Вет- 
рыку і так натхніла яго, што яму захацелася вылепіць Алё- 
ну з воблачнага «пластыліну». Каб лепш разгледзець яе, Вет- 
рык лёгкай віхурай закружыўся сярод дзяцей, так што крыху 
напалохаў іх. Дзяўчынкі прытворна завойкалі і разбегліся па 
хатах. Ветрык кінуўся ў неба, адшукаў некалькі падыходзячых 
аблачын і сабраў іх над тым месцам, дзе жыла Алёна. Ён хацеў, 
каб яна ўбачыла свой партрэт яшчэ да захаду сонца.

Ветрык спяшаўся. Ён кружыў-лятаў сярод воблакаў, насіўся 
то ўверх, то ўніз, то раптам адскокваў, каб паглядзець на сваю рабо- 
ту збоку. Галаву дзяўчынкі ўпрыгожвала шапка-воблачка бялявых 

валасоў. 3 той жа воблачнай кудзелі Ветрык звіў і доўгія касічкі, 
якія быццам разляцеліся ў бакі ад быстрага бегу. На светлай, 
з блакітным адценнем сукенцы з каўнерыкам можна было ўбачыць 
завязаны спераду паясок. А пульхныя белыя шчочкі Ветрык злёгку 
падрумяніў вечаровым сонцам. Нарэшце ён спусціўся на знаёмую 
вуліцу, дзе адразу ўбачыў групку дзяцей. Яму хацелася хутчэй па- 
казаць партрэт дзяўчынцы. Ветрык кінуўся да Алёны, але яна гуля- 
ла з сяброўкамі ў жмуркі і хадзіла з завязанымі хусцінкай вочкамі. 
Яму так і не ўдалося звярнуць яе ўвагу на сябе. Калі гульня скон- 
чылася, партрэт на небе амаль растаў. Дзяўчынка выпадкова гляну- 
ла ўверх, затрымала позірк на бляклым партрэце, але нікога ў ім не 
прызнала. Ветрык адразу неяк аціх і падумаў, што яшчэ рана яму 
брацца за партрэты...

Калі прыйшла зіма, змяніўся воблік зямлі, змянілася неба. 
На ім часцей сталі з’яўляцца цёмна-шэрыя хмары. Ветрык іншы 
раз пераўтвараўся ў халодны, калючы вецер. Дзеці, аднак, не 
баяліся яго нават тады, калі ён кідаў ім у твары жмені колкіх 
сняжынак. Неяк перад Новым годам Ветрык падслухаў размову 
Алёны з сяброўкай. Яны абменьваліся навагоднімі пажаданнямі. 
Алёна прызналася, што болып за ўсё ёй хочацца пабачыць Дзе- 
да Мароза з падарункамі. Толькі адкуль ён тут возьмецца?

Першы навагодні дзень выдаўся цудоўны. Быў не вельмі 
моцны мароз. Нізка, ледзь не па ўскрайку неба, кацілася чыр- 
вонае сонца. Урачыста праплывалі пышныя, нібы гурбы снегу, 
аблокі. Ветрык ведаў, які кароткі зімовы дзень, таму адразу ўзяўся 
за справу Воблакаў хапала, і ён працаваў натхнёна, з добрым на- 
строем. Яму хацелася падрыхтаваць для дзяўчынкі сапраўдны 
навагодні сюрпрыз. Ветрык ляпіў фігуру са снежных хмарак гэ- 
так жа лёгка, як з першага снегу дзеці лепяць снегавіка.

Калі Алёна выйшла на вуліцу, яна не магла не заўважыць 
Дзеда Мароза над самым пасёлкам. Ён быў у шапцы, з доўгай 
барадой і пышнымі вусамі. Зімовае сонца пафарбавала яго шубу 
і шапку ў чырвоны колер. А за плячыма Дзеда Мароза вісела тор- 
ба. Тая самая, з падарункамі. А побач... Дзяўчынка глянула і не 
паверыла сваім вачам. Побач з Дзедам Марозам стаяла снягурач- 
ка. Яе твар паказаўся Алёне знаёмым. Ён быў чымсьці падобны 
на той, які яна бачыла штодня ў люстэрку перад сабой.

«Як гэта, адкуль?» — ніяк не магла зразумець Алёна. Але 
дзівосы на гэтым не скончыліся. 3 меха Дзеда Мароза раптам 
пасыпаліся вялізныя сняжынкі. Яны з ціхім шолахам плаўна 
падалі на плечы, выцягнутыя рукі, чапляліся нават за вейкі. 
Сняжынкі былі розных узораў, нібы на маміных рушніках. 3 ра- 
дасным здзіўленнем дзяўчынка заўважыла, што сняжынкі на да- 
лонях чамусьці не раставалі. Яна пабегла дахаты, каб паказаць 

гэты цуд маці, але перад ганкам спынілася. На ім былі рассыпаны 
ільдзяныя шары, грушы, яблыкі, фігуркі жывёл. Гэта былі цацкі 
для ёлкі. Алёна схапіла некалькі з іх і панесла ў хату.

Маці спачатку не паверыла дачушцы, але калі цацкі 
апынуліся на ёлцы і не расталі, яна выбегла на двор і зірнула 
ў неба. Карціна была яшчэ на месцы, хоць фігуры пачалі ўжо 
размывацца.

— Ой, і праўда! — пляснула ў далоні маці. — Хто ж гэта 
ўсё зрабіў?

Дачушка паўтарыла ўслед за матуляй: «Хто?» — і пачала 
азірацца. Тут нехта падзьмуў ёй у вушка і прашаптаў:

— Гэта я, твой сябар Ветрык.
Алёна і не ведала, што ў яе ёсць такі незвычайны сябар. Сябар- 

невідзімка. Яна з радасцю прыняла яго дружбу Цяпер Ветрык 
суправаджаў дзяўчынку ўсюды. 3 дому — да школы, са школы — 
дамоў. Дапамагаў ёй і ў гульнях з дзецьмі: кінуць вышэй за ўсіх мя- 
чык, далей за ўсіх скокнуць, хутчэй за іншых бегаць наперагонкі. 
Зрэдку па просьбе Алёны ён зноў пачынаў ляпіць з аблачын фігуркі 
птушак, звяроў, ствараў цудоўныя нябесныя краявіды.

Неяк вясной Алёна з сяброўкамі пайшла да хворага Васі, 
аднакласніка. Яны дапамагалі яму, каб ён не адстаў у вучобе. Як 
заўсёды, Ветрык суправаджаў іх і нават трапіў у хату праз адчы- 
ненае акно, каля якога ляжаў хлопчык. Пазаймаўшыся з гадзіну, 
дзеці пачалі дзяліцца планамі на лета. Хто збіраўся ў піянерскі 
лагер, хто да бабулі ў вёску, а хто з бацькамі ў дом адпачынку ці 
ў санаторый. Вася слухаў таварышаў і з нейкім сумам глядзеў 
у блакітнае неба.

— А я, — скарыстаўшы паўзу, сказаў ён, — хацеў разам з та- 
там паехаць на поўдзень. Я ніколі не бачыў мора і караблёў

Алёна ведала, што ён марыць стаць мараком. «Наўрад ці 
давядзецца яму сёлета пабачыць мора», — спачувальна паду- 

мала дзяўчынка. Тут лёгкі ветрык калыхнуў на акне фіранку. 
Алёна ўспомніла пра свайго сябра і незаўважна для іншых шап- 
нула: «Ветрык, Ветрык, даражэнькі, пастарайся! Намалюй нам 
карабель на моры».

Ветрык не паспеў адмовіцца, як дзяўчынка зноў загавары- 
ла з Васем. Так-так, ён хацеў адмовіцца, бо таксама не бачыў 
мора. Што ж рабіць? «А палячу-ка я да свайго марскога бра- 
та Брыза, — падумаў Ветрык, — і папрашу ў яго дапамогі». Ён 
узняўся вышэй за воблакі, каб яны не заміналі палёту, і паімчаў 
на поўдзень.

He прайшло і паўгадзіны, як наш сухапутны Ветрык 
наляцеў на марскога брата. Ад іх сутыкнення нарадзілася до- 
брая віхура, але яна была вынікам бурнай радасці братоў ад су- 
стрэчы. Ветрык ветліва адмовіўся ад прапановы Брыза пагуляць 
над морам і папрасіў брата паляцець з ім на поўнач.

— Добра, — пагадзіўся Брыз, — толькі каб не вельмі да- 
лёка, бо ў мяне сіл не хопіць. Да канца дня я павінен вярнуцца, 
таму што не магу без мора.

— Абавязкова справімся, — запэўніў брата Ветрык, і яны 
накіраваліся на поўнач.

На ляту Ветрык патлумачыў, што трэба зрабіць, каб па- 
радаваць аднаго хворага хлопчыка. Апоўдні браты прыбылі 
на месца. Каб паскорыць работу, Ветрык пачаў збіраць у кучу 
розныя воблакі, якія маглі спатрэбіцца Брызу. Брат працаваў 
натхнёна, з веданнем справы. Тэма будучай карціны была для 
яго, «марыніста», зразумелай і блізкай. Калі работа была скон- 
чана, Брыз не стаў чакаць, пакуль карціну пакажуць хлопчы- 
ку, а паспяшаўся да мора. Ветрык падзякаваў брату за дапамо- 
гу, а сам паляцеў да Алёны. Ён шапнуў ёй на вуха: «Гатова!» 
і расхінуў на акне фіранкі. Усе павярнуліся да акна і змоўклі, 
уражаныя казачным відовішчам. Далёка-далёка, на неабсяж-

най сінечы нябеснага акіяна, нібы застылі хвалі з белапеннымі 
грывамі. Калі назіраць цярпліва, то можна было заўважыць, як 
яны паступова сплывалі да небакрая. Акіян заварожваў сваёй 
бяздоннай, празрыста-сіняй глыбінёй. Але вось, здаецца, вецер 
падзьмуў мацней. Яго парывы даляталі нават сюды, да паверхні 
зямлі. За акном зашумелі верхаліны дрэў. А там, на высокім 
акіянскім прасторы, хвалі сталі яшчэ вышэй.

Так, ва ўсякім разе, здавалася некаторым дзецям. He ўсе 
з іх адразу разгледзелі ў небе перавернутае ўверх дном мора, 
не ўсе распазналі ў лёгкіх пёрыстых аблачынах белапенныя 

грывы хваль. Затое Вася адразу здагадаўся, што гэта там, за 
акном: пазнаў і мора, якога ніколі не бачыў, і хвалі на ім. Ён за- 
чаравана, неадрыўна глядзеў уверх, нібы чакаў убачыць нешта 
новае і самае важнае.

I вось у праёме акна паказаўся спачатку hoc, а потым пер- 
шы парус карабля. Ён выплываў павольна, плаўна, як у замару- 
джаным кіно. Праз нейкі час можна было разгледзець ужо фок 
і грот-мачты з парусамі. Перадвячэрняе сонца пафарбавала іх, 
і яны здаваліся пунсовымі, як на знакамітай «Асолі». Паруснік 
плыў урачыста, горда, нібы ў гавані яго з радасцю чакалі сотні 
людзей. Карабель быў такі вялікі, што з глыбіні пакоя дзеці не 
маглі яго бачыць усяго разам. Вася спачатку сеў на ложку, а по- 
тым абапёрся рукамі на падаконнік. Цяпер ён бачыў увесь кара- 
бель, з усімі мачтамі, парусамі і палубнымі надбудовамі. I хоць 
хлопчык засланіў сабою большую частку акна, ніхто з сяброў не 
асмеліўся яму зрабіць заўвагу. Карабель паступова сплываў да 
небакрая, абрысы яго размываліся, раставалі ў паветры...

Нарэшце Вася адарваўся ад акна і рашуча сказаў:
— Я стану, абавязкова стану мараком!
Гэта клятва прагучала так пераканаўча, што ніхто не 

сумняваўся ў ёй. Асабліва радавалася за свайго сябра Алёна. 
«Раз яму так хочацца стаць мараком, — падумала яна, — зна- 
чыць, Вася абавязкова паправіцца!»

Ветрык радаваўся разам з дзяўчынкай, але раптам яму ста- 
ла сумна. Ён так прывязаўся да Алёны, што пачаў рэўнаваць яе 
да хворага Васі. Іншы раз яму хацелася наляцець на хлопчыка 
бурай, пыльнай віхурай, каб асляпіць яго ці прастудзіць. Але 
зрабіць так Ветрык не мог. Гэта было б несправядліва. Адзінае, 
што ён сабе дазваляў, дык гэта зрэдку папалохаць Васю. Вет- 
рык пачынаў шумець голлем дрэў, гудзець у коміне, ляска- 
таць нейкай бляхай на даху. Ды і то ён рабіў так не ад злосці 

і крыўды, а каб дапамагчы хлопчыку стаць сапраўдным, сме- 
лым мараком.

Неўзабаве Вася пачаў папраўляцца, выходзіць на вуліцу. 
Цяпер ён і Алёна шмат часу праводзілі разам. Яны гулялі, бегалі, 
чыталі цікавыя кніжкі. Ветрык адчуў, што ім добра і без яго. 
Яму раптам захацелася пабачыць свет, зноў сустрэцца з Брызам, 
а можа, пазнаёміцца яшчэ з якімі-небудзь вятрамі.

I ён паляцеў. Высока-высока. Далёка-далёка. Калі Ветрык 
бачыў перасохлыя рэкі, азёры, ён прыганяў дажджлівыя хмары, 
змагаўся з сухавеямі. He ўдавалася яму перасіліць толькі ўраганы, 
якія былі значна мацней за яго. Заняты клопатамі і вандроўкамі, 
ён, аднак, не забыў пра сваіх сяброў. «Як яны там, што сталася 
з імі?» — думаў Ветрык і ўсё больш сумаваў па іх. Яму вельмі за- 
хацелася вярнуцца ў той пасёлак, дзе засталіся Алёна з Васем, але 
ён так доўга кружыў над зямлёй, што не мог успомніць дарогу на- 
зад. Што ж рабіць, як адшукаць сяброў? Ветрык думаў, думаў і на- 
рэшце прыдумаў А што калі, наадварот, дапамагчы дзецям адшу- 
каць яго? Ён прыгадаў тое, што некалі маляваў, ляпіў для Алёны 
з воблакаў. Кожны дзень мяняючы месцы, Ветрык ствараў на небе 
то вялізны яблык, то белагрывага скакуна, то Дзеда Мароза...

Пакуль фігуры, карціны трымаліся ў небе, многія дзеці 
любаваліся імі, а Ветрык разглядваў твары, каб распазнаць 
сяброў. Праўда, мінула нямала часу пасля іх расстання. Алёна 
з Васем падраслі і, напэўна, змяніліся іх твары. Ветрык мог не 
пазнаць іх, але сябры абавязкова пазнаюць малюнкі, выкажуць 
сваю радасць і паклічуць яго. На жаль, сярод многіх дзяцей яму 
доўга не ўдавалася разгледзець Алёну ці Васіля.

I вось аднойчы Ветрык убачыў воблачны малюнак, які 
нагадаў яму нешта далёкае і паўзабытае... Ён напружваў па- 
мяць, фантазію, каб стварыць тое, што некалі не ўмеў рабіць 
сам. Тады яму давялося клікаць на дапамогу марскога брата. Ця- 

пер трэба было «намаляваць» такую карціну, каб яе заўважылі 
як можна болей дзяцей...

Ледзь толькі сонца ўзышло над зямлёй, як насустрач яму, 
з другога боку, пачаў выплываць вялізны паруснік-прыгажун. 
Вакол яго было блакітнае нябеснае мора з белапеннымі хвалямі, 
а над ім плаўна кружылі чайкі. Нібы магутныя крылы, карабель 
горда разгарнуў свае пунсовыя ветразі. Ветрык то падганяў ка- 
рабель, надзімаючы парусы, то етрымгалоў кідаўся ўніз, каб ся- 
род зачараваных гледачоў адшукаць знаёмыя твары.

У тую раніцу Алёна і Вася з сябрамі гулялі на вуліцы. Пер- 
шым лятучы паруснік заўважыў Вася. Ён раптам задраў галаву 
і закрычаў:

— Глядзіце, глядзіце які карабель!
Усе разам паглядзелі туды, куды хлопчык паказваў рукой.
— Такі ж самы, як і тады. He, яшчэ большы! — з захаплен- 

нем тлумачыў Вася.
— Гэта ён, гэта ён, наш Ветрык! — аж падскочыла ад 

радасці Алёна.
— Дзе ты, дзе ты, Ветрык-вятрыска? — пракрычала яна 

ў неба.
Ветрык пачуў, распазнаў гэты голас.
— Я тут, побач з вамі, блізка, — нечакана ў рыфму адказаў 

ён. Ад шчасця, што знайшоў сяброў, Ветрык спікіраваў на 
дзіцячы гурт. Бурнай радаснай віхурай наляцеў ён на Алёну, 
а потым на Васю. Алёна, не менш шчаслівая ад сустрэчы, рап- 
там таксама загаварыла ў рыфму:

— Ты куды гэта, Ветрык, лятаў і чаму так надоўга прапаў?
Ветрык крыху супакоіўся і шчыра прызнаўся:
— Вандраваў я па свеце многа, ды лепш за Радзіму няма 

нічога!
I застаўся Ветрык у нашым краі назаўсёды.

ТАПОРНАЯ РАБОТА

Адзін чалавек захацеў пабудаваць дом. Купіў бярвенне, 
прывёз на месца, дзе збіраўся паставіць новую хату. Чалавек 
гэты быў майстар на ўсе рукі і меў добрыя інструменты, якія 
дасталіся яму ад дзеда — вядомага на ўсю акругу цесляра. Узяў 
чалавек у рукі тапор, абчасаў кару і пачаў зруб ладзіць. Бервяно 
да бервяна, сцены роўныя, гладкія, ніводнай шчыліны. Стара- 
ецца цясляр і ўсё дзедаў тапор нахвальвае. Каб не ён, маўляў, 
наўрад ці атрымалася б так добра. Асабліва падабалася тапа- 
ру, калі гаспадар хваліў яго перад сваімі суседзямі і знаёмымі. 
А тыя толькі лагодна пасмейваліся: яны ж добра ведалі, што ча- 
лавек пераняў ад дзеда і выдатнае цяслярскае ўмельства.

He прайшло і месяца, як зруб быў гатовы. Высокі, ладны, 
у дванаццаць вянцоў. Пра такія кажуць: як звон! Паставіў гаспа-

дар кроквы, шыферам дах пакрыў. Потым паклаў лагі, нарэзаў 
дошак, каб падлогу слаць, і паехаў па цвікі ў магазін.

Непаседлівы, ганарысты тапор рашыў: а чаго дарэмна час 
губляць? Маўляў, я і сам усё ўмею рабіць. Пакуль гаспадар вер- 
нецца, я падлогу паспею паслаць. Гэта яму ад мяне, знакамітага 
тапара, падарунак будзе.

I пачаў тапор шчыраваць. Толькі як ён ні стараўся дошкі адна 
да адной падагнаць, нічога ў яго не атрымлівалася. Адзін канец 
зачэша, падраўняе — другі выпіраць пачынае. А гэблік, нажоўка 
і ншыя інструменты ляжалі ціха ў скрыні, чакалі гаспадара. Вер- 
нецца, возьме іх у рукі, тады яны сябе і пакажуць.

Прыйшоў цясляр дахаты, адчыніў дзверы і вачам сваім 
не паверыў: валяюцца на падлозе сапсаваныя дошкі, а звер- 
ху тапор ляжыць. Што тут адбылося? Заклапочаны гаспадар 
пачухаў патыліцу і расчаравана прамармытаў:

— Нешта не памятаю, каб я так калі падлогу насцілаў. 
Гэта ж тапорная работа! Давядзецца перарабляць.

Сталярныя інструменты ў скрыні як быццам заварушыліся. 
Тапару здалося, што ён пачуў іх здзеклівы смяшок. Яму няёмка 
стала за сваю паспешлівасць і залішнюю самаўпэўненасць. Ас- 
цярожна, каб не звяртаць на сябе ўвагу, пасунуўся ён бокам да 
дзвярэй, лёг там пад лавай, нібы ад сораму схаваўся.

Ляжыць, чакае, калі зноў спатрэбіцца гаспадару.

ВЕТЛІВАЯ ВАНДРОЎНІЦА

Казка-загадка

Гэта птушка — вандроўніца. Яна чорна-шэра-белага коле- 
ру, невялікая, вёрткая, амаль не баіцца людзей і ладзіць гнёзды 
каля іх жылля. Магчыма, свае вандроўкі яна пачынала з Англіі.

Англічане — народ хоць і ветлівы, але строгі, стрыманы. He ча- 
ста ўбачыш на іх тварах усмешку. Як жа падступіцца да гэтых 
людзей, каб яны дазволілі сяліцца ў падстрэшшах сядзіб, дзе 
можна было б звіць гняздзечка, вырасціць птушанят? Спачатку 
птушка доўга да іх прыглядалася. Яна заўважыла, што англічане 
пры сустрэчы раскланьваюцца, а калі саступаюць адзін адна- 
му дарогу, ці хочуць пачаставаць чым-небудзь, то вымаўляюць 
нейкае кароткае слова. Дзеці ж, падлеткі, перад старэйшымі ці 
важнымі асобамі робяць лёгкія прысяданні.

«Трэба мне паўтарыць тое ж самае», — падумала птушка 
і пачала па-свойму пераймаць манеры людзей. Неўзабаве яна 
навучылася рабіць прысяданні з паклонамі. Здаецца, простая, 
а вельмі важная навука! Аблюбуе птушка нейкі фермерскі буды- 
нак для гнязда, а потым скок-скок вакол гаспадара. I ўсё з паклонамі 
ды прысяданнямі. Той не вытрымае, заўсміхаецца, махне рукой: 
добра, добра, жыві, дзе хочаш!

Але сярод англічан таксама розныя людзі бываюць. Глядзіць 
іншы на малечу і не разумее, чаго ёй трэба. Тады ўспомніла 
птушка пра слова, якое тут часта гавораць адзін аднаму. Яна па- 
спрабавала паўтарыць яго і ў яе атрымалася. Слова аказалася не 
толькі зручным для птушынага вымаўлення, а яшчэ і чароўным. 
Варта было яго прашчабятаць ды зрабіць два-тры паклоны, як 
сэрца джэнтльмена адтайвала.

Аднойчы птушцы вельмі захацелася пасяліцца ў замку. 
Зусім не таму, што ён быў прыгожы ды вялікі — ёй жа ўсё роўна 
жыць пад страхой. Птушку прывабіла іншае. Тут было шмат 
корму для яе і будучых птушанят, не бегалі бадзяжныя каты, 
сабакі, не заляталі ў двор і драпежныя птушкі. У гэтай хароміне 
жыў багаты, ганарысты чалавек. Як ні круцілася птушка вакол 
яго, пакуль той ішоў ад ганка да свайго шыкоўнага аўтамабіля, 

ён нават позіркам яе не ўдастоіў. He дапамагалі ні паклоны, ні 
прысяданні, ні чароўнае слова. На ім быў новы чорны фрак 
і белая кашуля з галыптукам-бабачкай. У адной руцэ сэр трымаў 
гладкі кій, а ў другой — цыгару. Птушка аж пазайздросціла яму, 
убачыўшы такое адзенне. «Вось бы мне такі касцюмчык! — па- 
думала яна. — Можа, гэты пан таму і глядзець на мяне не хоча, 
што я ў дрэннай вопратцы?» Што ж рабіць? Паляцела птушка да 
матухны Прыроды, пачала прасіць:

— Родненькая, матухна, выручай! Дай мне, калі ласка, та- 
кую вопратку, каб і сэры з пэрамі мяне не цураліся.

— Добра, — пагадзілася Прырода. — Зраблю я табе і ўсім 
такім жа, як ты, вопратку аднаго фасону. Будзе яна заўсёды ад- 
нолькавай, святочнай і будзённай адначасова. Беражы яе, чысці, 
даглядай — і цябе ў ёй усюды прымуць.

Тут жа, без усялякіх прымерак, прыкідак Прырода пера- 
кроіла адзенне птушкі на новы лад. Усё быццам тое ж самае — 

і колеры, і рост, і памер, а выглядае па-іншаму: больш урачыста 
і строга. На птушцы добра сядзеў чорна-шэры фрак з доўгай 
фалдай-хвастом і прыціснутымі да тулава рукавамі-крыламі. 
Спераду, з-пад фрака, выглядала кашуля бела-шэрага— не 
вельмі маркага — колеру, а на горле з’явіўся гальштук-бабачка 
чорнага колеру. He хапала адной важнай рэчы — брыля, але ў ім 
было б нязручна ладзіць гняздо, выседжваць, карміць, даглядаць 
птушанят і лятаць. Замест яго на птушынай галаве красаваўся 
зграбны чорны берэт.

Вярнулася птушка ў замак і зноў трапіла на вочы строгаму 
гаспадару. Ён доўга, з цікавасцю разглядаў яе і з лёгкай усмеш- 
кай сказаў:

— О, няйначай Вы хочаце патрапіць на ўрачысты прыём, 
які сёння я наладжваю ў замку. Ну, што ж, калі ласка, please, 
будзьце госцей!

Так птушка пасялілася ў замку, але характар вандроўніцы 
не даваў ёй спакою. Найбольш смелыя ды цікаўныя з яе 
суродзічаў пачалі пералятаць праз праліў Ла Манш у іншыя 
краіны Еўропы. Панеслі яны з сабой па свеце і звычкі, якія 
набылі ў краіне ветлівасці — Англіі. I ўсюды гэтыя звычкі ім, 
ой, як спатрэбіліся! Вось толькі чароўнае слова ў кожнай краіне 
гучыць па-свойму. А птушка наша — не паліглот, каб вывучыць 
і перакласці яго на многія мовы. Беларусы, пачуўшы яго ад 
птушкі, назвалі вандроўніцу словам, вельмі падобным на тое, 
англійскае...

Мне таксама давялося блізка пазнаёміцца з гэтай птуш- 
кай на дачы. Якраз у разгар агародных клопатаў Аднойчы я 
заўважыў, што да нашай веранды пільна прыглядаецца адна 
стракатая, чорна-шэра-белая птушка. Папрысядаўшы пера- 
да мной, быццам робячы фіззарадку, і паківаўшы зверху ўніз 
галавой, яна юркнула ў шчыліну паміж дахам і столлю веран- 

ды. Спачатку я не зразумеў, што яна там шукае. Потым паехаў 
дамоў, а вярнуўся праз два тыдні. Калі ўзышоў на веранду, з-пад 
страхі выпырхнула тая самая птушка. Яна села побач на галінку 
яблыні і, часта прысядаючы, усё паўтарала знаёмае слова, якое 
на нашу мову перакладаецца так: калі ласка! У гэты момант над 
галавой пад столлю нешта зашумацела і ледзь чутна піскнула. 
Я адразу ўсё зразумеў: птушка выбрала месца для гнязда над 
дахам веранды. Цяпер яна нібы прасіла прабачэння за сваё са- 
мавольнае падсяленне.

Я міжволі апынуўся ў складаным становішчы. Каля ве- 
ранды было некалькі градаў і кветнік, дзе я збіраўся палоць 
і паліваць гародніну, рыхліць глебу. Птушка спачатку мяне па- 
бойвалася, але мы хутка паразумеліся. Я займаўся сваёй спра- 
вай, пакуль не прылятала птушка і не звярталася да мяне: «Калі 
ласка!» Пры гэтым яна часта кланялася і прысядала, аўяе дзюбе 
была чарговая порцыя корму. Я адыходзіў на некалькі метраў, a 
птушка забіралася ў гняздзечка. Сваімі паводзінамі мне ўдалося 
хутка заслужыць яе давер. Праз некалькі дзён яна ўжо смела 
хадзіла побач са мной па градах, вышукваючы кузурак. Нашы 
адносіны набылі дружалюбны, сяброўскі характар. Мне здало- 
ся, што птушка ўжо не прысядала і не кланялася так часта, як 
раней. Я не крыўдаваў на гэта. У абодвух гарачая пара, тут не да 
цырымоній.

Неўзабаве птушка з падвоенай энергіяй зноў пачала рабіць 
рэверансы.

Аказалася, прыйшла пара птушанятам пакінуць гняз- 
до, а маці — навучыць іх лятаць. У такой далікатнай спра- 
ве я для птушкі быў не памочнік. Яна прасіла маёй дапамогі 
ў іншым: абараніць птушанят ад бяздомнай кошкі Муркі. 
Калі я прыязджаў на дачу, Мурка нейкім чуццём угадвала маё 
з’яўленне і па два разы на дзень наведвалася ў госці. Цяпер мне 

трэба было ўратаваць ад яе кіпцюроў птушанят. Птушка пачы- 
нала панікаваць пры кожным прыходзе Муркі. Я адразу браў 
пачастункі і адводзіў кошку падалей ад сваёй дачы.

Тыя дні, пакуль птушаняты праходзілі «лётную» школу, я не 
адыходзіў ад веранды, адганяў прэч усіх катоў і сабак. Птушка 
хутка паставіла малечаў на крыло. I ўсё ж аднаму птушаняці, 
апошняму, мне давялося дапамагчы. 3 даху веранды ён спікіраваў 
на густы куст півоні і бездапаможна павіс на ім, распластаўшы 
крылы. Я ўзяў яго і зноў пасадзіў на веранду. Падскокнуўшы 
некалькі разоў, ён часта-часта замахаў крыламі, паляцеў і сеў на 
бліжэйшае дрэва. Птушка-маці ўдзячна папрысядала, паківала 
мне галавой і паляцела ўслед за сваімі малечамі.

Я з ціхім сумам памахаў ім рукой, а сам падумаў: яны 
сюды яшчэ вернуцца. Павандруюць, павандруюць і вернуцца. 
Ці хопіць толькі на ўсіх веранды? I тут неяк самі сабой сказаліся 
ўслых два словы: «Please, вяртайцеся».

Якая ж птушка пасялілася ў мяне на дачы?
ШЭІГЦ

СКРАЗНЯК I НАСТА
Казачныя былі

ЯК З’ЯВІЛАСЯ ДАРОЖНАЯ «ЗЕБРА»

Гэта адбылося ў нейкім невядомым горадзе. Насупраць 
школы, праз вуліцу, знаходзіўся вялікі звярынец. Дзеці былі 
вельмі рады гэтаму суседству. Кожны тыдзень група школьнікаў 
на чале з настаўнікам наведвала звярынец. Яго насельнікі так- 
сама былі рады кожнаму прыходу дзяцей. Усе яны выходзілі, 
вылазілі са сваіх клетак, вальераў, нораў, каб паслухаць воклічы

радаснага захаплення. А яшчэ ім падабалася, што дзеці звы- 
чайна прыносілі розныя пачастункі: сушкі, сухарыкі, чыпсы, 
кавалачкі булак і нават цукеркі. Наведвальнікам забаранялася 
падкармліваць звяроў і птушак, але хіба ўгледзіш за дзецьмі? 
Удзячныя насельнікі звярынца стараліся, хто як мог, паказаць ім 
свае ўмельствы.

Дзецям асабліва падабалася маладая зебра. Казалі, што яе 
купілі ў нейкім замежным звярынцы. Яна была надзвычай пры- 
гожай, разумнай і вельмі добрай. Ёй даставаліся самыя смачныя 
пачастункі. Зрэдку, з дазволу звярынага доктара, ветэрынара, 
зебры прыносілі рэшткі абедаў са школьнай сталовай. А зе- 
бра старалася шчодра аддзячыць. I не толькі сваімі смешнымі 

выбрыкамі. 3 нейкай пары яе пачалі запрашаць у школу. Па чыёй 
ініцыятыве — настаўнікаў ці вучняў — ніхто не памятае. Можа, 
зебру запрашалі на свята першага ці апошняга званка? Вядома 
ж не, бо тады гэтыя святы пераўтварыліся б хутчэй за ўсё ў свя- 
та зебры. He была яна і жывым экспанатам на ўроках заалогіі ці 
біялогіі. Сапраўды, ну хто б дазволіў яе ў клас прывесці?!

I ўсё ж зебра на школьных занятках прысутнічала неадна- 
разова. Тады рэзка павышалася не толькі наведванне заняткаў 
вучнямі, але і паспяховасць. Зебра на гэтых занятках выкон- 
вала ўсяго толькі ролю нагляднага дапаможніка. Затое якога — 
жывога! Гэта былі ўрокі паводзін дзяцей на дарогах. За шко- 
лай знаходзілася спецыяльная заасфальтаваная пляцоўка. Бе- 
лай фарбай тут былі пазначаны скрыжаванні вуліц, тратуары, 
сям-там стаялі шыльды з надпісам «Пераход». Раней вучні на 
такіх занятках гарэзілі, бегалі і скакалі. Нават строгія мундзіры 
даішнікаў іх не спынялі. Між тым, каля школы быў такі на- 
пружаны рух, што зрэдку здараліся няшчасныя выпадкі. Як жа 
заахвоціць дзяцей вывучаць і выконваць правілы паводзін на 
дарозе? Тут і з’явілася гэта ідэя...

Зебру звычайна прыводзіў адзін і той жа супрацоўнік звя- , 
рынца. На пляцоўцы для заняткаў да яго далучаўся міліцыянер. 
Потым зебру вадзілі па пераходах. Дзеці дружна хадзілі следам, 
ледзь не трымаючы за хвост свой наглядны дапаможнік. Пасля 
заняткаў у школьным гарадку пачалі пераходзіць да практыкі. 
Зебру пераводзілі праз вуліцу на ўказальніку «Пераход», а за 
ёй вясёлым натоўпам крочылі школьнікі. Пераход туды-сюды 
паўтараўся пяць-шэсць разоў, пакуль не пачыналіся заняткі ў 
другую змену. Зебра то вадзіла дзяцей са школы ў звярынец, 
то суправаджала іх да школы. Яна так добра вывучыла свой 
маршрут, свае абавязкі, так асцярожна пераходзіла вуліцу, што 
ёй пачалі давяраць і настаўнікі, і наглядчыкі звярынца. Вальер

перасталі зачыняць, і зебра сама выходзіла на свае дзяжур- 
ствы. Да яе прывыклі і дзеці, і дарослыя, і нават аўтамабілісты. 
Удзельнікі дарожнага руху адчувалі сябе з ёй больш спакойна.

Зебра была ўжо зусім дарослай, але ўласных зебранят не 
мела. I не таму, што не хацела: проста ў звярынцы яна жыла 
адна. Для яе збіраліся недзе купіць ці выменяць яшчэ адну зе- 
бру, да пары, але нічога не атрымалася. Тым мацней прывыкала, 
прывязвалася яна да дзяцей чалавечых. Калі надыходзілі выхад- 
ныя ці святочныя дні, зебра сумавала па дзецях, па школе і ча- 
кала пачатку заняткаў.

Асабліва марудна цягнуліся для зебры летнія канікулы. 
Яна амаль кожны дзень хадзіла да школы, але там дзяжурыў 
толькі вартаўнік. Зебра пастаіць, пастаіць побач з ім, паўздыхае



і зноў вяртаецца ў свой звярынец. 3 радасцю сустрэла зебра 
першае верасня. На жаль, свята першага званка на гэты раз 
было не такім шумным і вясёлым, як звычайна. Аказалася, 
колькасць дзяцей у горадзе пачала зніжацца. Такое здараецца, 
калі ў людскіх сем’ях мала нараджаецца дзетак. He таму, што 
іх не хочуць. Проста складваюцца неспрыяльныя ўмовы. Зеб- 
ра пра дэмаграфічны крызіс нічога не ведала і не разумела, 
хто ў гэтым вінаваты. Яна заўважала толькі, што навокал усё 
менш становіцца вясёлай, шумлівай дзятвы. Апусцеў напало- 
ву і бліжэйшы дзіцячы сад.

Зебра з’яўлялася на сваё рабочае месца, але замест дзяцей 
яе часта сустракалі дарослыя. Яны ахвотна пераходзілі з ёй да- 
рогу і давалі свае пачастункі. Зебра ўдзячна ківала ўсім гала-

вой, толькі не было ранейшай радасці ў яе вачах. Калі ж яна 
заставалася ў вальеры і гадзінамі, заплюшчыўшы вочы, драма- 
ла, ёй пачыналі мроіцца ўласныя маленькія зебраняты. Вось яна 
водзіць іх па звярынцы, а потым упершыню павяла ў школу, каб 
пазнаёміць з дзецьмі, папрысутнічаць на любімых занятках. Ка- 
нешне, гэта былі ўсяго толькі сны, але пасля іх яе ахоплівала 
нейкае няяснае, радаснае прадчуванне...

I тут якраз так здарылася, што нарэшце прывезлі ў звяры- 
нец сябра для нашай зебры. Атрымалася дружная сям’я. Зебры 
не сталі чакаць, як людзі, нейкіх лепшых часоў: праз пэўны 
тэрмін у іх з’явілася зебраня. Яно гарэзіла, весялілася, паводзіла 
сябе, як дзіцё. I побач з ім заўсёды была маці. Палюбавацца на 
зебраня прыходзілі многія людзі. Паасобку і цэлымі групамі. 
Адыходзілі неахвотна, з радаснымі, светлымі тварамі.

Цяжка сказаць, што паўплывала на дарослых людзей, толькі 
ў іх сем’ях зноў пачалі нараджацца дзеці. Адны лічылі, што гэта 
адбылося пад уплывам агульнай любіміцы зебры. Больш прак- 
тычныя людзі казалі, што якраз тады наступілі спрыяльныя для 
гэтага ўмовы. Хутчэй за ўсё супала адно з адным. Школа зноў 
запоўнілася дзецьмі, а навакольныя вуліцы — вясёлым гоманам 
і смехам. Зебра-маці паступова пачала прывучаць зебраня да 
абавязкаў праважатага. Хадзіла з ім у школу на заняткі, паказва- 
ла, як трэба пераводзіць дзяцей праз вуліцу.

Калі, здавалася, усё наладзілася, раптоўна захварэла 
зебра-маці. Ці яна атруцілася якім-небудзь пачастункам, ці 
захварэла нейкай сваёй, зебравай хваробай, толькі ўратаваць 
яе не ўдалося. У той дзень урокі ў школе пачаліся з хвіліны 
маўчання ў гонар агульнай любіміцы. Аўтамабілісты, 
таксісты, дазнаўшыся пра бяду ад школьнікаў, давалі доўгія 
гудкі. Некалькі дзён вучні хадзілі прыціхлыя. Адмянілі нават 
чарговыя заняткі па правілах паводзін на дарозе. Нейкі час на 

вулічным пераходзе дзеці паводзілі сябе нязвыкла стрымана 
і асцярожна. Яны сумавалі па зебры.

На жаль, ні зебраня, ні зебра-бацька не маглі замяніць 
зебру-маці. He было ў іх пэўнага вопыту і патрэбных здольнас- 
цей. I вось на адным з заняткаў нехта з вучняў прапанаваў:

— Давайце пафарбуем пераход у чорна-белую палоску. 
У памяць аб нашай зебры.

Усе задумаліся, а потым дружна падтрымалі прапанову. 
Нават міліцыянерам гэта ідэя спадабалася. Так дарожная «зе- 
бра» з’явілася спачатку на пераходзе ў гарадку для заняткаў, 
а потым і на вуліцы насупраць школы. Калі дзеці пераходзілі 
вуліцу па чорна-белых палосках, ім здавалася, што яны ідуць, 
як раней, за сваёй жывой зебрай. Кажуць, з таго часу на гэтым 
пераходзе не было ніякіх няшчасных здарэнняў. Тады рашылі 
зрабіць такія «зебры» на ўсіх вуліцах горада. Вучні школы 
ўпэўнены, што ў іхнім горадзе дарожная «зебра» з’явілася



дзякуючы агульнай любіміцы. Інакш як сюды, за многія ты- 
сячы кіламетраў ад месцаў пражывання дзікіх зебраў, магла 
патрапіць такая назва? Больш таго, некаторыя вучні перака- 
наны, што гэта пасля іх і ў іншых гарадах паласаты пераход 
пачалі называць «зебрай».

Аўтар не бярэцца абвяргаць ці даказваць гэта сцвярджэнне 
школьнікаў.

СКРАЗНЯК I НАСТА

Наста ходзіць у дзіцячы сад. Яна вельмі цікаўная і жвавая 
дзяўчынка. Ведае ўсё пра ўсіх у сваёй групе: хто ў якія гульні 
любіць гуляць, хто з кім сябруе і хто не любіць маннае кашы. 
Але Настачцы гэтага мала. Яе зацікавіла, а чым займаюцца 
дзеці ў іншых групах? Аднойчы яна рашыла зазірнуць у суседні 
пакой. Адчыніла дзверы, але не паспела нічога разгледзець, бо 
выхавальніца замахала рукамі і закрычала:

— Дзяўчынка, хутчэй зачыні дзверы! Вунь бачыш, які 
скразняк.

Гэтай веснавой парой, калі ацяпленне не адключана, асон- 
ца добра прыгравае, у пакоях робіцца настолькі горача, што 
выхавальніцы пачынаюць адкрываць форткі і нават вокны. Наста 
яшчэ не ведала, што такое скразняк, таму яна здзіўлена азірнулася, 
але нікога не ўбачыла. Тады дзяўчынка адчыніла наступныя дзве- 
ры. 3 крыкамі «скразняк!» на яе замахалі дарослыя і дзеці. Наста ху- 
ценька азірнулася... і зноў — ніякага скразняка. Яна адчула толькі, 
што нехта ўскудлаціў ёй валасы. Так і ёсць, рашыла Наста, скраз- 
няк сваволіць. Каб пераканацца ў гэтым, дзяўчынка прыадчыніла 
яшчэ адны дзверы. Скразняк не адступаў ад яе. Яна мацала, хапала 
паветра ў абдымкі, але ніхто не трапляў ёй у рукі.

Тады Наста рашыла пера- 
хітрыць скразняка, заманіць яго 
ў пастку. Яна заўважыла ней- 
кую бакавушку, прыадчыніла 
дзверы і стала чакаць. Як толь- 
кі скразняк пачаў чапляць ва- 
ласы і матляць ніз спаднічкі, 
дзяўчынка юркнула ў памяш- 
канне і зачыніла за сабой дзве- 
ры. У бакавушцы, відаць, ней- 
кай кладоўцы, стаяў паўзмрок. 
Невялікае акно было адчыне- 
на, але пераплецена жалезнымі 
прутамі.

— Ну, скразняк, — сме- 
ла сказала Наста, — вось ты 
і папаўся! Давай, паказвайся, дзе 
ты? Адсюль нікуды не збяжыш. 
Вунь рашотка на акне, бачыш?

Скразняк напэўна затаіўся, 
схаваўся, нават перастаў чап- 
ляць дзяўчынку.

— Ага, спалохаўся! — 
узрадавалася Наста. — Зараз я 
цябе знайду, раскудлачу табе 
валасы і за вушка пацягаю, каб 
не быў такім прыставакам.

Скразняк маўчаў і не па- 
казваўся. Счакаўшы хвіліну, 
дзяўчынка рашуча, але больш 
лагодна прапанавала:

— Ладна, давай лепш знаёміцца, чуеш? He бойся, выходзь!
Наста думала, што скразняк — гэта нейкі хлапчук-гарэза, 

які вельмі любіць гуляць у хованкі. Яна ж таксама, нават 
з заплюшчанымі вачыма, хутчэй за іншых адшуквала таварышаў 
па гульні. Дзяўчынка шырока развяла рукі і пачала «мацаць» 
паветра вакол сябе, у кутках, пад нейкімі паліцамі. Скразняка 
нідзе не было. Наста рашыла, што ён схітрыў і застаўся не- 
дзе там, за дзвярамі. Нечакана ў носе засвярбела, і яна чхнула 
некалькі разоў падрад.

У гэты момант дзверы адчыніліся, і Наста ўбачыла сваю 
выхавальніцу.

— Вось ты дзе! — здзівілася тая і строга спытала: — Што 
ты тут робіш?

Дзяўчынка замаргала пачырванелымі вочкамі, зноў некалькі 
разоў чхнула і шчыра прызналася:

— Я... я скразняка шукаю. Хачу з ім пазнаёміцца.
Выхавальніца памацала даланёй яе лоб, узяла за руку і з тры- 

вогай сказала:
— Здаецца, ты ўжо з ім пазнаёмілася. Пайшлі да 

медсястрычкі.
Медсястра ўважліва агледзела Насту, сказала, што хваробы 

пакуль няма і дала ёй некалькі вітамінак-гарошын. Яна перагля- 
нулася з выхавальніцай і строга папярэдзіла:

— Асцерагайся скразняку! A то захварэеш і давядзецца 
піць вельмі горкія лекі.

Цікавасць да таямнічага скразняка ў дзяўчынкі ўсё ж такі 
засталася, але каб з-за яго піць горкія лекі... «Сапраўды — паду- 
мала Наста, — навошта мне гэты скразняк? Куды лепш бегаць 
па двары наперагонкі з ветрыкам і гуляць у жмуркі з дзецьмі!»

ЗЯЛЁНЫЯ ПАЦЕРКІ
Абразкі

АСКОМА

У старога Міхея паўз плот расце шмат вішань. А ўрадлівыя! 
Паспеюць — лісця не відаць. Суседскі хлопчык падгаварыў ад- 
нойчы майго пляменніка Сашку залезці на вішні. Міхей некуды 
пайшоў, і на дзвярах дома вісеў замок.

Сябры спачатку елі ягады, седзячы на дрэвах, «стралялі» 
адзін у аднаго костачкамі. Потым напакавалі кішэні вішнямі, 
саскочылі ўніз, пералезлі праз плот, а тут — насустрач Міхей!

Таварыш-хаўруснік ламануў у бок, а потым даў і добрага 
дзёру. Сашка спачатку кінуўся следам. У Міхея адразу закрала-



ся падазрэнне, ён павярнуў за хлапчукамі і наддаў ходу. Сашка 
прабег крыху і нечакана спыніўся. Яму стала сорамна ўцякаць 
ад старога, знаёмага чалавека.

— А-а, гэта ты... — толькі і сказаў Міхей, пазнаўшы Саш- 
ку. I болып — ні слова, нават адтапыраныя кішэні не памацаў, 
павярнуў назад.

Сашка пастаяў, пастаяў і падаўся следам за ім. Ішоў і ўсё 
больш запавольваў хаду. Потым спыніўся і вытрас вішні з кішэні.

— Ты што ж гэта? Нарваў, то ўжо еш... — азірнуўся на яго 
Міхей.

— Ай, ад іх толькі аскома, — адказаў Сашка і з палёгкай 
уздыхнуў.

КАЗАЧНІКІ

Здавалася, што навальніца грукоча недзе далёка. I раптам 
хлынуў моцны лівень. Я скокнуў пад страху канюшні. Стаю, 
азіраюся. Пад страхою стаяў ужо дзед Кузьма з Васілём — 
унукам. Я ведаў дзеда — заядлага чытача вясковай бібліятэкі, 
жартаўніка і выдумшчыка. Звычайна ён і хвілінкі не памаўчыць, 
асабліва калі побач з ім унучак. А тут стаяць абодва прыціхлыя 
і задуменна глядзяць на пухіры на лужынах.

Раптам раздаўся раскацісты гром. Васілёк аж скалануўся, 
прыліп да дзеда...

— Ну што ты, дурненькі,— пагладзіў плячо ўнука Кузь- 
ма. — Гэта ж Ілья прарок на нябесным іпадроме трэніруецца. Но- 
выя калёсы аб’язджае, фаэтон па-іхняму Мабыць, да алімпійскіх 
гульняў рыхтуецца.

Над галавою святлела, хмара сплывала далей. Гром 
пагрымеў і заціх. Бліснула сонца...

— Во, патрэніраваўся i пайшоў распрагаць, — сказаў Кузьма.
— Ужо распрог! — радасна затузаў дзеда за руку ўнук. — 

Вунь бачыш, дугу зняў!
I хлопчык паказаў на вясёлку.

ХТО КАГО?

На беразе сажалкі сядзелі з вудамі некалькі чалавек. 
Я спачуваў ім: клёву зусім не было. Раптам да няўдачлівых 
рыбакоў падышла дзяўчынка. Гадоў сямі, васьмі — не болей. 
Яна раскруціла лёску, потым дастала з кішэнькі мякіш, размяла 
пальцамі і нанізала кавалачак на кручок.

Дзяўчынка раз-пораз шморгала вуду і ў той жа час раўніва 
сачыла за дарослымі. Я падумаў, што ў яе нічога не атрыма- 
ецца: гэта ж проста гульня. I тут раптам дзяўчынка хуценька 
прыўзнялася. Яна «падсекла» нейкую рыбіну і пацягнула вуду 
на сябе. Але рыбіна, бачна па ўсім, не здавалася. Усё гэта нагад- 
вала вядомую гульню «хто-каго».

Я хацеў прыйсці на дапамогу, але дзяўчынка справілася 
сама. На беразе сярдзіта трапятаўся вялікі, на паўкілаграма, 
карп. Рыбачка трымала вуду абедзвюма рукамі, тупала ад радасці 
нагамі і... баялася падысці да рыбіны.

А стары карп скакаў, здаецца, ад злосці. Яшчэ б — папаўся 
на кручок такой малечы!

ПАЗНАЁМІЛІСЯ

У кожнага быў свой занятак. Жанчына з малым сынам 
акучвала бульбу, а шпачыха збірала побач чарвякоў і насіла іх 
пісклявым, ненажэрным птушанятам. Раптам адно шпачанё за- 

хацела апярэдзіць сваіх сясцёр і брацікаў, рванулася насустрач 
маці і выпала з доміка. Распластаўшы, нібы ў палёце, крылы, 
неслух бездапаможна павіс на кусце бульбяніку.

— Ах ты, гора маё! — разагнула спіну жанчына. — I так 
часу няма, а тут яшчэ жаўтароцік гэты...

Крыху пабурчэўшы, яна адшукала драбіну, прыставіла яе да 
яблыні, сунула за пазуху птушанё і палезла наверх, да шпакоўні. 
«А што гэта шпачыха не лямантуе? — падумала жанчына. — 
Маўчыць, нібы вады ў рот набрала». Зірнула ўгору, а тая, аказ- 
ваецца, сядзіць з чарвяком у дзюбе на доміку. Выцягнула шыю, 
толькі лапкамі ад нецярпення перабірае. Нарэшце жанчына 
пасадзіла птушанё ў шпакоўню.

— На, ды глядзі лепш... Цяжка мне лазіць, бачыш? Я ж табе 
не пажарнік!

Шпачыха схамянулася, скокнула ў домік. Сунула неслу- 
ху чарвяка, потым ушчыкнула яго недзе ля «вуха» і прыкрыла 
крылом. Паназірала жанчына за шпачыхай, уздыхнула і гэтак 
лагодна, даверліва, нібы з суседкай, падзялілася адвечнай маця- 
рынскай думкай:

— Усе яны, падшыванцы, аднолькавыя.
А сынок стаіць унізе, слухае, назірае і шчасліва ўсміхаецца. 

Ён вельмі рады, што маці ўратавала шпачынага «падшыванца».

МАРУСЬКА

Нашы суседзі трымалі казу. Звалі яе Маруська. Яна была 
дзікаватая і не прызнавала прыстойных паводзін. Каза магла без 
дай прычыны баднуць гаспадыню, залезці ў чужы агарод і ша- 
лёна супраціўляцца, калі яе выганялі. Маруська цярпець не маг- 
ла прывязі і хадзіла, дзе ўздумае.

3 заміраннем сэрца, азіраючыся, заходзіў Янка ў суседскі 
двор. Ён любіў хадзіць да старых, таму што побач з іх домам 
стаяла высокая разгалістая таполя. Часам хлопчык прыходзіў 
да бабы Веры і пытаўся: «Можна мне залезці на дрэва?» Яму 
падабалася, што зверху далёка бачна і ўсё выглядае зусім інакш. 
Залазіў Янка на таполю і без дазволу. Г эта калі раптам з’яўлялася 
каза. Яна падыходзіла ціха, і толькі зрэдку ўдавалася пачуць лёг- 
кае цоканне капыткоў. Маруська аглядвала Янку сваімі жоўтымі, 
як медзякі, вачамі і, злёгку нахіліўшы галаву, выстаўляла напе- 
рад рогі. Дзіцячыя нервы здавалі, і хлопчык кідаўся наўцёкі. 
Да сваіх весніц яму звычайна дабегчы не ўдавалася: штуршок 
ззаду перакульваў на траву. Маруська спынялася, і грэбліва 
фыркнуўшы, вярталася ў свой двор.

Шчыра кажучы, Маруськіны «кухталі» Янка цярпеў без 
асаблівай крыўды. Куды болып абурала яе нахабная звычка 
адбіраць яду Бывала, выскачыць ён на вуліцу з лустай хле- 
ба, а Маруська тут як тут. Яна проста падыходзіла да малога 
і забірала хлеб. Праўда, частка адабраных хлебных скарынак, 
акрайцаў вярталася іншы раз кубкам салодкага малака. Тады, 
у першы пасляваенны час, гэта было добрым пачастункам, таму 
амаль ніхто з дзяцей не скардзіўся на казу

Маруська была цікаўнай, як і ўсе яе суродзічы. Тата 
расказваў Янку, што ў іх вёсцы козы не раз станавіліся ахвярай 
сваёй цікаўнасці. Ваўкі карысталіся гэтай іх слабасцю. Варта 
было шэраму вытыркнуцца некалькі разоў з кустоў, і каза ішла 
высветліць, хто гэта з ёю гуляе ў «жмуркі».

Падобны выпадак адбыўся з Маруськай. Аднойчы зайшла 
яна ў чужы двор. Пахадзіла, паскубла траву, і тут раптам з даль- 
няга кутка забрахаў сабака. Каза спалохалася і, не азіраючыся, 
пабегла прэч. Потым, сярдзіта пакруціўшы хвосцікам, Марусь- 
ка павольна пайшла назад. Яна хацела пабачыць таго, хто яе так

напалохаў. Нервова паскубваючы траву, каза пачала набліжацца 
да хаты. Убачыўшы нарэшце сабаку, Маруська не адступіла... 
Яна пакінула поле бою з крыху абскубанай барадой, але з па- 
чуццём абароненай годнасці.

Неўзабаве Янка з бацькамі пераехаў у Мінск. А праз 
некалькі гадоў вярнуўся, каб пагасцяваць у цёткі. На другі ж 
дзень яму давялося сустрэць Маруську. «Ці пазнае?» — з хва- 
ляваннем падумаў ён. Здаецца, пазнала. Схіліўшы галаву набок, 
яна ўставілася на Янку сваім сонечным вокам. Ён працягнуў ёй 
кавалак хлеба, але каза ўспомніла пра даўнюю сваю перавагу 
над ім і пагрозліва наставіла рогі.

Цяпер у Янкі хапіла сілы, каб утрымаць казу. Ён узяў яе 
за рогі і адчуў, як Маруська пастарэла. Яна і не спрабавала па- 
мерацца сілай, а свой выпад зрабіла па звычцы, бо яе амаль 
ніхто ўжо не баяўся. I тут Янка раптам «спалохаўся», як раней: 

выпусціў рогі, павярнуўся і пабег. He хутка — як уцякаюць да- 
рослыя ад дзяцей. Каза дагнала яго і мякка пхнула ў калені. Ён 
спатыкнуўся, а Маруська ваяўніча і радасна забляяла.

Янку таксама стала прыемна, што змог парадаваць старую казу.

ЗАЙЦЫ-ПАДАРОЖНІКІ

Аднойчы вечарам я вяртаўся аўтобусам з камандзіроўкі. 
Перада мной сядзела бабулька з унукам. Хлопчык зрэдку пра 
нешта пытаўся ў яе, углядаўся ў акно, ці проста сачыў за даро- 
гай. Раптам на павароце фары высвецілі зайца. Падобна было, 
што ён не вельмі спалохаўся. Неўзабаве заяц схамянуўся, 
прыбавіў бегу, але адчуўшы, што мы не даганяем, зноў пайшоў 
лягчэй. Здавалася, касы спяшаўся па нейкіх сваіх справах, 
і не ўступаў дарогу, таму што справа і злева цягнулася бало- 
та, і яму зручней было бегчы па бальшаку. Нарэшце вадзіцель 
не вытрымаў: заміргаў падфарнікам і на павышанай скорасці 
пачаў абгон.

— Ну і зайцы пайшлі, — весела сказаў ён, — па бальшаку 
курсіруюць! А нельга ж ім — без стоп-сігналаў Непарадак...

Хлопчык, які аж устаў з сядзення, каб лепш бачыць зайца, 
раптам папрасіў:

— Дзядзечка, асцярожна! Яны ж яшчэ і касыя!

ХЛЕБ-СОЛЬ

— Э-э, заспаў, заспаў, — сказала баба Наста. — Пайшла 
наша Цясюшка ў поле, малачка набіраць. Ледзь сонейка ўстала, 
так і пайшла.

3 малым я прыехаў у вёску позна, і ён доўга не мог заснуць — 
так хацеў пабачыць жывую карову. I цяпер во скрывіўся — гато- 
вы расплакацца.

— Вам гасцінчык Цясюшка пакінула, — бабуля падала гар- 
лач яшчэ цёплага малака. — Угаворвала яе пачакаць вас, ды, ба- 
чыце, не згадзілася...

Малы захныкаў.
— He плач, — супакоіла яго старая, — пасля абеду пой- 

дзем разам даіць.
— Бабуля, а чаму карову назвалі Цясюшкай? — спытаў 

хлопчык, калі яны ішлі да статка.
— Ніякага імя не прыдумалі, звалі «цёсь-цёсь». От і Ця- 

сюшка...
Карова згледзела іх здалёк, падняла галаву, натапырыла 

вушы. «Цёсь! Цёсь!» — паклікала гаспадыня і дастала з кішэні 
акраец хлеба. Цясюшка падбегла трушком, узяла з рук кавалак 
хлеба, пачала жаваць і з цікаўнасцю разглядваць малога. Відаць, 
ён спадабаўся ёй, бо далася пачухаць за вухам. Харошая Ця- 
сюшка, чорная ў белых лапінах, а на лбе зорачка.

Бабка прысела з даёнкай каля каровы, пачала даіць. Але 
нешта Цясюшцы не спадабалася. Яна прыўзняла нагу, каб не 
абярнуць пасудзіну, і адышлася.

— Вось так заўсёды. Трошкі не ў нораў — і ходу. Але не 
выбіла вядро ні разу, — нібы паскардзілася ўнуку баба.

3 кавалачкам хлеба яна зноў падышла да каровы. На гэты раз 
Цясюшка паводзіла сябе мірна і дала поўнае вядзерца сырадою.

Вечарам усе разам страчалі Цясюшку з поля. I вось 
паказаўся статак. Над каровамі вісела невялікае воблачка пылу. 
Лысухі, стракаткі ішлі запаволена, крыху з ганарком. Каля кож- 
нага двара іх чакалі дарослыя, дзеці. Бабуля дала ўнуку лустач- 
ку хлеба, пасыпаную крупінкамі солі. Па твары хлопчыка мож- 

76



на было здагадацца, што ён крышку хвалюецца. Вось і Цясюш- 
ка. Яна радасна мыкнула, і перш чым зайсці ў вароты, глэмнула 
з рук малога хлеб-соль.

Баба Наста пагладзіла ўнука па галаве і сказала:
— Так заўсёды сустракаюць дарагіх гасцей — хлебам 

і соллю.

УЮН НА БУКСІРЫ

Невялікая плаціна перагарадзіла рэчку. На вадазліве ляжалі 
змацаваныя скобамі шпалы. Вада пакрывала плаціну менш чым 
на паўметра, але плынь была даволі моцнай. Гэта адчувалася па 
кусціку нейкай рачной травы, які прырос да заімшэлай шпалы. 
Міхась залюбаваўся яго зелянінай, болын яркай, чым у ранняй 
красавіцкай траўкі.

He прыкмеціўшы, акрамя кусціка, нічога цікавага, хлоп- 
чык збіраўся пайсці, як раптам на воднай дарожцы мільгануў 
уюн. Няйначай зазяваўся і яго падхапіў паток. Уюн, аднак, 
імгненна павярнуўся супраць цячэння і з усяе сілы заюрыў хва- 
стом. Ён павольна набліжаўся да краю плаціны, але неўзабаве 
стаміўся, і прысмактаўшыся да асклізлай шпалы, замёр. По- 
тым уюн паспрабаваў пераадолець плаціну яшчэ раз. Тугі 
струмень зноў падхапіў яго, і ён ледзь паспеў кінуць «якар» на 
тым жа месцы.

Прайшло некалькі хвілін. Для новага рыўка ўюну, відаць, 
не хапала сіл. Тут Міхасю трапіў на вочы гладкі, доўгі, на па- 
лец таўшчыні прут. Ён узяў яго і пачаў асцярожна набліжаць 
да ўюна...

Кажуць, той, хто топіцца, за саломіну схопіцца. Так і ўюн. 
Крыху счакаўшы, ён прысмактаўся да прута. Міхась асцярожна

«павёў» яго супраць цячэння. Неўзабаве ўюн апынуўся па другі 
бок плаціны. Ён адразу пайшоў на глыбіню і нават не зірнуў на 
свайго памочніка. Ды Міхась і не чакаў удзячнасці: 
казачная залатая рыбка, а звычайны ўюн.

КАМАРЫНАЕ ТАВАРЫСТВА

Аднойчы красавіцкім днём Волечка ўбачыла 
«талаку» маладых камарыкаў. Яны былі слабыя, 

гэта ж не

за акном 
бесталко-

выя і, здаецца, дрыжалі ад холаду. Дзяўчынцы стала шкада 
іх, і яна расчыніла акно, каб даць ім схавацца ад ветру. 3 усіх 
камарыкаў толькі некалькі заляцелі ў пакой. Астатнія ж упарта 
«таўклі мак». Рэдкія парывы ветру падхоплівалі іх і кідалі на 
шыбы. Волечка чула нават жаласлівы піск. Процістаяць ветру 
камарыкі не маглі, але як бы далёка не раскідвала іх, яны тут 
жа збіраліся ў кучу. S

To былі першыя ўрокі камарынага таварыства. Маленькія 
істоты спяшаліся прайсці гэту навуку— ці доўгі камарыны 
век — і змагаліся з ветрам. Волечка знала, што праз нейкі час 
пачне ругаць гэтых дакучлівых істот, але цяпер назірала за імі 
з сімпатыяй і спачуваннем.

БЯЗДОМНІЦА

Да пачатку кінасеанса заставалася яшчэ паўгадзіны, і я 
зайшоў у парк. Быў халаднаваты кастрычніцкі вечар. На адной 

7 з лавак я ўбачыў маладую жанчыну. Непадалёку ад яе сядзела 
кошка. Я сустракаў яе тут і раней: то была кошка-бяздомніца. Хто 
ведае, як усё атрымалася... Гаспадары маглі з’ехаць з кватэры і



забыцца на старую мурку, а з новымі жыльцамі яна не паладзіла, 
ці ў іх ужо была свая кошка. А можа, яна жыла з добрай, ціхай 
бабуляй, пакуль не засталася адна. Ці нарадзілася дзе-небудзь на 

Q- гарышчы, ды так і не мела ніколі свайго прытулку...
Пра бяздомніцтва нагадваў яе даволі адзічэлы выгляд, ня- 

чэсаная поўсць. У кошкі былі худыя, доўгія, нібы ў ганчака, 
ногі, але заморкам яе не назваў бы. Летам у парку вадзіліся 
мышы, заставаліся, відаць, аб’едкі— сям-там валяліся ў ку- 
стах бутэлькі.

Я стаў назіраць за кошкай. Прылізаўшы на баку шэрстку, 
( яна пазяхнула, пацягнулася, потым паслініла лапу і пачала свой 
вячэрні «намаз»... Раптам узмацніўся вецер. Сырая лістота пасы- 
палася на зямлю, трапляючы на спіну кошкі. Яна страсянула іх, 
але два лісты засталіся на карку. Кошка ўстала, выгнула спінку, 
і нечакана яе скаланула ўсю, як здараецца са старымі, калі іх 

Q раптам кідае ў дрыжыкі. I гэтак няўтульна зрабілася ёй на душы, 
гак захацелася дамашняй цеплыні, так недарэчна, мабыць, пры- 
гадалася пяшчотнасць гаспадыні, што яна, павагаўшыся крыху, 

W накіравалася да жанчыны.
'0 Кошка не адважылася падысці адразу, а спачатку залезла пад 

лаву. Потым вельмі асцярожна, нясмела прытулілася да жаночай нагі 
і ледзь-ледзь пацёрлася аб яе бокам. Жанчына 
здрыганулася і, убачыўшы кошку, адпіхнула

'*^Ьяе абцасам. Кошка прыняла штуршок за на- 
лежнае, але не адышла, села побач, нібы ёй 
было цяплей каля ног. А жанчына заспяшала- 
ся, схапіла сумку і ўжо на хаду сказала:

— Вось бадзяга, каўбасу пачула!
S Ад яе слоў на душы застаўся прыкры 
} асадак. He адчула жанчына, што каўбаса 

тут зусім ні пры чым...



восы

Толькі-толькі пачалася вясна. Яшчэ і кветак няма, і трава 
нядаўна з’явілася, а матылі ўжо радуюць вока. Слабыя, вялыя, 
быццам пасля хваробы. Восам таксама, відаць, не церпіцца 
на свет з’явіцца: іх жа салодкае жыццё чакае! Вось толькі 
памыліліся яны з прагнозам. Раптам пахаладала, зацерушыў 
снег. Спыніліся, застылі ў бярозах сокі. Коцікі вербалозу не 
хацелі распранаць і скідваць свае шалупінкі-дублёнкі. Шпа- 
кам, жаўранкам і тым было цяжка, але выручалі іх дзюбкі 
ды лапкі. А восы? Нацярпеліся яны гора. Ад голаду, хо- 
ладу загінула шмат. Найбольш кемлівыя ў норы, цяпліцы, 
аранжарэі схаваліся. Перачакалі непагадзь, а потым зноў на 
волю павыляталі.

I вось што я аднойчы ўбачыў... Нясе дзяўчынка перад са- 
бой букет нарцысаў. Радасная, шчаслівая. Можа, бабулю ідзе 
віншаваць з днём нараджэння? Hoc яе ў жоўтым пылку — зрэд- 
ку нарцысы нюхае. А ля букета дзве асы завіхаюцца. He праг- 
нала іх дзяўчынка ад кветак, пашкадавала... Раптам, адкуль яна 
толькі ўзялася, напаўзла хмара, узняўся вецер, пайшоў дождж. 
Што ж цяпер будзе з восамі? Гляджу, сядзяць сабе хоць бы што! 
Аказваецца, дзяўчынка парасон раскрыла. У адной руцэ пара- 
сон трымае, а ў другой — нарцысы з восамі.

Ішоў дождж, а мне ўтульна, цёпла зрабілася на душы. 
Напэўна, як восам у букеціку.

СМАРЧОК

Ледзьве прыгрэе сонца — яго грыбніца, нібы на дражджах, 
пачынае расці, пузырыцца, пакуль не выльецца ў мудрагелістую

форму. Калі не выйшаў смарчок у стройнага франта з элегант- 
най шапкай, дык толькі з-за паспешлівасці жыць, быць на зямлі 
першым. I хоць яму далі крыху зняважлівую назву — смарчок, 
колькі захаплення і радасці прыходзіць да грыбніка, які яго рап- 
там знойдзе! Несамавіты выгляд смарчка акупляецца «навары- 
стым» грыбным пахам.

3 усіх грыбоў ён нараджаецца першы. Разумнік. Нездарма 
ў яго так многа звілін на шапцы.

ПЯСТУН

Ну і далікатныя ж гэтыя махавікі! Ледзь дакрануўся — на 
скуры сіняк ад пальцаў. Хоць і грыб, а ўсё ж непрыемна неяк. 
Таму сарваў — і ў кошык адразу.

He дай Бог, была б у людзей такая скура!

ЯК ЧАРОМХУ Ў ЯР САГНАЛІ

Калі бачу белыя кусты чаромхі на дне глыбокіх, змрочных 
яроў, мне робіцца ніякавата. Няўжо яна тут сама пасялілася? 
Любіць чаромха пакрасавацца на сонечных, адкрытых мес-



цах: і цвету больш, і ягады спеюць лепш. Ды людзі, відаць, 
прымусілі... Убачаць прыгажуню там, дзе лягчэй дастаць, і да- 
вай абломваць. I так — з году ў год, аж пакуль не згоняць уніз. 
Пачне яна зноў наверх выбірацца, ды дзе там — чалавек мац- 
нейшы. Так і адседжваецца па ярах.

I ўсё ж не здаецца, супраціўляецца чаромха чалавеку. Захо- 
ча нехта букет наламаць, схопіць галінку, круціць, гне — адар- 
ваць не можа. А пацягнецца да яе губамі, каб перакусіць — і 
адчуе ўсю накопленую чаромхай горыч.

МААЕНЬКІЯ ХІТРУНЫ
Жартаўлінкі

ДАЛАНЁЙ НЕПТУНА

Неяк ляжу на марскім пляжы, заплюшчыў вочы, загараю. 
Вакол ціха... Чуваць толькі рокат хваль, што рытмічна сцёбаюць 
бераг. Раптам нейкая жанчына пачала незадаволена выказваць 
штосьці свайму сыну. А малы, відаць, упарты — усё па-свойму 
робіць. Нарэшце скончылася матчына цярпенне:

— Вось я табе зараз...
Кароткая вазня, плёсканне вады, і вось я чую, як маці 

лічыць:
— Раз, два, тры...
— Я павярнуўся... і ледзь не рассмяяўся. Жанчына, стоя- 

чы ў вадзе, заціснула неслуха між кален, а набягаючыя хлёсткія 
хвалі з поспехам замянілі матчыну далонь. А сынок, відаць, быў 
рады, што маці ў гэтай далікатнай справе звярнулася за дапамо- 
гай да Нептуна. Што ні кажы, прыемнае пакаранне!

ХТО БОЛЬШ злосны?

Насця збіралася пайсці з цёцяй Ленай у цырк. Цёця Лена 
паклала ў сумачку манікюрны набор. Насця ўбачыла 
нажнічкі і запыталася:

— А навошта ты бярэш іх у цырк?
— Буду львам кістачкі на хвастах абра- 

заць, — пажартавала цёця.
— Ой, мама, — ледзь не заплакала На- 

сця. — He пускай цёцю Лену да львоў. Яна вельмі 
злая сёння!

СЛАБЫ ЗРОК

Перагарнуўшы старонкі дзённіка, настаўніца здзіўлена 
звярнулася да трэцякласніка Міхася:

— Чаму твая маці не заглядвае ў дзённік? За цэлы месяц — 
ніводнага роспісу!

— А ў яе вочы баляць.
— Што, яна табе так і сказала?
— He, яна так сёння майму бацьку казала: «Не магу цябе 

бачыць, не магу цябе бачыць!»

МАЛЕНЬКІЯ ХІТРУНЫ

Міхась і Зося — брат і сястрычка. Яны добра сябруюць, 
вельмі любяць тату і маці, хоць іншы раз і засмучаюць іх сваімі 
паводзінамі. Цяжка з імі бацькам. Праўда, Міхась і Зося лічаць, 
што ім таксама нялёгка: туды не хадзі, гэта не рабі... Кожны крок 
пад кантролем. Хіба гэта жыццё!

Аднойчы пасля чарговай сур’ёзнай сямейнай размовы брат 
і сястра доўга шморгалі насамі, давяраючы адзін аднаму свае 
крыўды. I тут Міхась прапанаваў:

— Ведаеш што? Давай падзелім бацькоў: ты будзеш слу- 
хацца маці, а я — толькі тату. Усё лягчэй будзе!

СКАРГА ВЫХАВАЦЕЛЯ

Пецьку тры з палавінай гады, а яго малодшаму брату — два. 
Калі яны, штосьці не падзяліўшы, пачыналі спрачацца, іх сястра — 
першакласніца Лена— спачатку спрабавала ўтаймаваць братоў, 

а потым разводзіла рукамі і з ад- 
чаем скардзілася маці:

— Сапраўды: што стары, 
што малы — ніякай розніцы!

СКЛАДЧЫНА

Волечка знайшла сваю 
бірачку, тую самую, з раддома.

— Мама, што гэта?
— Ведаеш... Зусім-зусім маленькая ты была вельмі падоб- 

най на іншых дзяўчынак. А гэту бірачку прывязалі да тваёй 
ручкі, каб не зблытаць цябе з іншымі.

— А што, у мяне не было тады імя?
— He было.
— Мм... А як мяне ўсё ж такі звалі?
— Проста дзяўчынка.
— А што я тады рабіла?
— Ляжала ў калысцы.
— I чакала, хто мяне купіць?
— Ну, так.
— А шмат я каштавала?

— Шмат.
— Ты мяне з авансу купіла?
— He помню. Здаецца, з авансу.
— Без рэшты?... I тут жа: — Мама, а давай 

купім хлопчыка.
— Волечка, хлопчык вельмі многа каштуе.
— А мы ў складчыну купім. Я разаб’ю сваю 

капілку, хочаш?

САМА ВІНАВАТА

Дзве малыя сяброўкі дзеляцца навінамі двара.
— Зінка плача, што ў інстытут не прайшла...
— А хто яе прапусціць, калі яна не той білет узяла — сама 

прызналася. Такая рассеяная...

ПРЫМАДОН

— Мая маці балерына, — хвалілася Зося сяброўцы. — 
Толькі як наскачацца на рэпетыцыі, дык у яе потым галава 
баліць. Адзін гэты... прымадон дапамагае.

Я — НЕЯ

Люсі крышачку змянілі прычоску. Падышла яна да люстэр- 
ка. Стаіць, круціцца і быццам не пазнае сябе. Нарэшце падбегла 
да маці:

— Мама! Гэта я?

ЖАДАНАЕ АБЯЦАННЕ

— Ну, Коля, хутка ў Ясную Паляну паедзем. Там Леў Тал- 
стой жыў Ведаеш такога?

— Канешне, ведаю! — пакрыўдзіўся Коля. Праз хвіліну ён 
хваліўся свайму сябру:

— А мне тата на паляне таўшчэзнага льва пакажа!

ХТО ПАСЛУХАЕЦЦА ПЕРШЫ?

Насця звярнулася да мамы з нечаканым пытаннем:
— А чаму ты ў мяне такая старая?
— He ведаю. Запытайся ў бабулі.
Унучка пайшла да бабулі. Тая падумала і кажа:
— Калі ты заўсёды будзеш слухацца маму, яна абавязкова 

памаладзее.
— He, — топнула ножкай Насця. — Няхай спачатку мама 

паслухаецца мяне і памаладзее, а потым я буду слухацца маму!

СВЕДКА

Марына прыйшла з вуліцы і з жахам паведаміла:
— Ой, тата! Міліцыянеры хулігана арыштавалі!
— А што, ён абакраў ці пабіў каго?
— Ага. Як развярнецца, ды як ударыць... Аўтамабілем у слуп.

ПАСЛЯ КАНЦЭРТА

— А я ўчора на канцэрт хадзіла! — пахвалілася Верачка 
сваёй сяброўцы.

— Хто ж з артыстаў табе найбольш спадабаўся?
— Біс. Яго прозвішча ўся зала выкрыквала!

КРЫТЫКА ЗНІЗУ

— Тата! Ты ж казаў мне, што ў аўтобусе бачком, бачком 
трэба, а сам — бычком!

ДУГА I ПАДКОВА
Баечкі ў прозе

ВЫНАХОДНІЦА

Аднойчы ў парку вавёрка ўбачыла высокае кола з калыскамі. 
Кола вярцелася, а разам з ім і людзі ў калысках. Вавёрцы гэта 
штосьці нагадала... Яна пайшла ў бюро вынаходніцтва, якое 
ўзначальваў мядзведзь. Ён быў прызначаны на гэтую пасаду за 
вынаходніцтва... дугі.

— Я хачу, — сказала вавёрка, — каб мне выдалі прэмію.
— Вось загнула! — хмыкнуў мядзведзь. — А за што?
— А вунь у парку людзі карыстаюцца маім вавёрчыным 

колам.



— Ды ну? — здзівіўся мядзведзь. Зазірнуў у акно.
— Твая праўда, — прызнаў ён. — Прыйдзецца выдаць узна- 

гароду... Эй, ты, барсук! Тут у мяне вавёрка з вынаходніцтвам. 
Выпішы ёй на арэхі!

ЯК РУБЕЛЬ 3 КАПЕЙКАЙ ПАСПРАЧАЎСЯ

Пачуў рубель: «Капейка рубель беражэ». Здзівіўся: «Як 
гэта — такая маленькая і мяне беражэ? Ды такіх, як яна, суп- 
раць мяне цэлых сто трэба выставіць — я ж сабе цану ведаю!»

«Добра, — думае капейка, — я ж цябе правучуе» Узяла 
і схавалася на дне кішэні...

Тут якраз спатрэбілася гаспадару запалкі купіць. Мацаў, 
мацаў — не знайшоў капейкі.

— Нічога не зробіш, давядзецца мяняць, — сказаў ён 
і падаў прадаўцу рубель.

ДУГА I ПАДКОВА

Ганарлівая дуга аднойчы даведалася, што падкова — яе да- 
лёкая сваячка. У іх шмат, маўляў, падабенства.

— Ну і сваячка! — высмейвала яна падкову. — Ды яе ж 
нагамі ў гразь топчуць! He тое, што я: на цёплым месцы, на шыі 
сяджу. Вось дзе пашана!

Непрыкметна ішоў час. Драўляная дуга патрэскалася, па- 
чала трухлець. Праўда, згубілася і сцёртая падкова. Але дуга 
не бачыла, як падкову знайшоў чалавек, падняў, абцёр і панёс 
дахаты, каб павесіць ля дзвярэй «на шчасце».

А ганарлівую спарахнелую дугу спалілі ў печы.

ЛІХТАР I МОШКІ

На вуліцы паставілі новы ліхтар. Першымі да яго 
зляцеліся розныя мошкі. «Дзіва — не ліхтар: такі дальнабачны, 
празорлівы!» — захапляліся яны, грэючыся ў цёплых промнях. 
А ліхтар так і ззяў ад задавальнення і стараўся свяціць з усіх 
сіл... Аж пакуль не перагарэла лямпачка.

А мошкі? Пакружыліся, пакружыліся, ды і паляцелі... шу- 
каць новае свяціла.

СВЕДКА

Калодзежнае вядро скардзілася ўсім, што яно ў нацягнутых 
адносінах з вяроўкай. Быццам яна жыцця яму не дае: усё тузае 
ды тузае.

Калаўрот жа, якому ўсё было добра бачна, сведчыў іншае. 
Як толькі вядро пачынала тануць, вяроўка кожны раз прыходзіла 
яму на дапамогу.

СПРЭЧКА Ў ХЛЯВЕ

Працавіты конь з раніцы да вечара вазіў розныя грузы. 
Чалавек вельмі цаніў гэту кемлівую цягавітую жывёліну. Вось 
толькі свіння, якая бесклапотна валялася ў хляве, лічыла каня 
дурнем. Аднойчы пры сустрэчы хаўроння ледзь прыўзняла сваё 
рыла і хрыпла запыталася:

— Кажуць, што праца дурняў любіць... Ці праўда гэта, 
конь?

— Наадварот, хаўроння, — сціпла адказаў той, — гэта я 
працу люблю, бо жыць без яе сумна.

I конь патупаў сабе далей, а свіння так і засталася сядзець 
з адвіслай сківіцай. He зразумела яна каня.

ЯК ЧАРАПАХА ДОЎГАЖЫХАРКАЙ СТАЛА

Адно звярынае царства аб’явіла вайну другому. Перад па- 
ходам да свайго войска звярнуўся галоўнакамандуючы — леў. 
Сваю прамову ён закончыў палымяным заклікам:

— Сябры! Са шчытом ці на шчыце!
Усіх ахапіў баявы запал. А чарапаха, нават не варухнуўшыся, 

прамармытала:
— На шчыце? Мо лепей пад шчытом? — і баязліва схавала 

галаву пад панцыр.
Войска рушыла наперад, адна чарапаха не спяшалася.

— Чаму адстаеш? — спытаў, абганяючы яе, калючы вожык.
— Цішэй едзеш — далей будзеш, — флегматычна адказала 

чарапаха.
Калі яна дабралася да месца бою, усё было скончана. Вой- 

ска загінула. Чарапаха перажыла ўсіх. Толькі... He шанцуе ёй 
з таго часу: усюды спазняецца, не паспявае даводзіць справы да 
канца.

